
29 ΟΚΤΩΒΡΙΟΥ 2017 

† ΚΥΡΙΑΚΗ ΚΑ´ (Ζ´ ΛΟΥΚΑ) 

Ἂναστασίας ὁσιομάρτυρος Ῥωμαίας (γ´ αἰ.), 

Ἀβραμίου ὁσίου (†360). 

Ἦχος δ´. Ἑωθινὸν ι´. 

* * * * * 

ΕΝ Τῼ ΜΕΓΑΛῼ ΕΣΠΕΡΙΝῼ 

Εὐλογήσαντος τοῦ ἱερέως, ὁ προεστὼς ἢ ὁ ἀ-

ναγνώστης τὸ Δεῦτε προσκυνήσωμεν (γ´), 

καὶ τὸν προοιμιακὸν ψαλμόν. 

Συναπτὴ μεγάλη, μεθ᾿ ἣν ἐκφώνησις·  

Ὅτι πρέπει σοι πᾶσα δόξα… 

Εἶτα, τὸ πρῶτον Κάθισμα τοῦ Ψαλτηρίου. 

Συναπτὴ μικρά, μεθ᾿ ἣν ἐκφώνησις·  

Ὅτι σὸν τὸ κράτος... 

Εἰς τό, Κύριε, ἐκέκραξα, ἱστῶμεν Στίχους ι´, 

καὶ ψάλλομεν Στιχηρὰ Ἀναστάσιμα δ´, καὶ Ϛ´ 

Προσόμοια ἐκ τοῦ Μηναίου. 

Στιχηρὰ Ἀναστάσιμα τῆς Ὀκτωήχου. 

Ἦχος δ´. 

Στίχ. α´. Ἐξάγαγε ἐκ φυλακῆς τὴν ψυχήν μου 

τοῦ ἐξομολογήσασθαι τῷ ὀνόματί σου. 

Τὸν ζωοποιόν σου Σταυρόν, ἀπαύστως προ-

σκυνοῦντες Χριστὲ ὁ Θεός, τὴν τριήμερόν σου 

ἀνάστασιν δοξάζομεν· δι᾿ αὐτῆς γὰρ ἀνεκαί-

νισας, τὴν καταφθαρεῖσαν τῶν ἀνθρώπων, 

φύσιν Παντοδύναμε, καὶ τὴν εἰς οὐρανοὺς ἄ-

νοδον, καθυπέδειξας ἡμῖν, ὡς μόνος ἀγαθὸς 

καὶ φιλάνθρωπος. 

Στίχ. β´. Ἐμὲ ὑπομενοῦσι δίκαιοι, ἕως οὗ ἀν-

ταποδῷς μοι. 

Τοῦ ξύλου τῆς παρακοῆς, τὸ ἐπιτίμιον ἔλυσας 

Σωτήρ, τῷ ξύλῳ τοῦ Σταυροῦ ἑκουσίως προ-

σηλωθείς· καὶ εἰς ᾅδου κατελθὼν Δυνατέ, τοῦ 

θανάτου τὰ δεσμά, ὡς Θεὸς διέῤῥηξας· διὸ 

προσκυνοῦμεν τὴν ἐκ νεκρῶν σου ἀνάστα-

σιν, ἐν ἀγαλλιάσει βοῶντες· Παντοδύναμε 

Κύριε, δόξα σοι. 

Στίχ. γ´. Ἐκ βαθέων ἐκέκραξά σοι, Κύριε· Κύ-

ριε, εἰσάκουσον τῆς φωνῆς μου. 

Πύλας ᾅδου συνέτριψας Κύριε, καὶ τῷ σῷ θα-

νάτῳ, τοῦ θανάτου τὸ βασίλειον ἔλυσας· γέ-

νος δὲ τὸ ἀνθρώπινον, ἐκ φθορᾶς ἠλευθέρω-

σας, ζωὴν καὶ ἀφθαρσίαν τῷ κόσμῳ δωρησά-

μενος, καὶ τὸ μέγα ἔλεος. 

Ἕτερον Στιχηρὸν Ἀνατολικόν. 

Στίχ. δ´. Γενηθήτω τά ὦτά σου προσέχοντα 

εἰς τὴν φωνὴν τῆς δεήσεώς μου. 

Δεῦτε ἀνυμνήσωμεν λαοί, τὴν τοῦ Σωτῆρος 

τριήμερον ἔγερσιν, δι᾿ ἧς ἐλυτρώθημεν τῶν 

τοῦ ᾅδου ἀλύτων δεσμῶν, καὶ ἀφθαρσίαν καὶ 

ζωήν, πάντες ἐλάβομεν κράζοντες· Ὁ σταυ-

ρωθείς, καὶ ταφείς, καὶ ἀναστάς, σῶσον ἡμᾶς 

τῇ ἀναστάσει σου, μόνε Φιλάνθρωπε. 

Στιχηρὰ προσόμοια ἐκ τοῦ Μηναίου Ϛ´. 

Προσόμοια τῆς Ὁσιομάρτυρος. 

Ἦχος δ´. Ὡς γενναῖον ἐν Μάρτυσιν. 

Στίχ. ε´. Ἐὰν ἀνομίας παρατηρήσῃς, Κύριε 

Κύριε, τίς ὑποστήσεται; ὅτι παρὰ σοὶ ὁ ἱλα-

σμός ἐστιν. 

Τὰς στρεβλώσεις τοῦ σώματος, καὶ μαστῶν 

τὴν ἀφαίρεσιν, καὶ χειρῶν ὑπήνεγκας καρτε-

ρώτατα, τήν τε ὀδόντων ἐκρίζωσιν, πλευρῶν 

τὴν κατάφλεξιν, τῶν ποδῶν τὴν ἐκκοπήν, καὶ 

τὸν ἄδικον θάνατον· ὅθεν εἴληφας, τοὺς στε-

φάνους τῆς νίκης οὐρανίοις, ἐν θαλάμοις κα-

τοικοῦσα, Ἀναστασία πολύαθλε. 

Στίχ. Ϛ´. Ἕνεκεν τοῦ ὀνόματός σου ὑπέμεινά 

σε, Κύριε· ὑπέμεινεν ἡ ψυχή μου εἰς τὸν λό-

γον σου, ἤλπισεν ἡ ψυχή μου ἐπὶ τὸν Κύριον. 

Παρθενίας κειμήλιον, κεκλεισμένος Παρά-

δεισος, ἱερὸν ἀνάθημα, θεῖον τέμενος, Νύμ-

φη Χριστοῦ πανακήρατε, καὶ ἔμψυχον ἄγαλ-

μα, ἀσκουσῶν ὑπογραμμός, τῶν Μαρτύρων 

ἀγλάϊσμα, κρήνη βρύουσα, ποταμοὺς ἰαμά-

των ἀνεδείχθης, τοῖς τελοῦσί σου τὴν μνή-

μην, Ἀναστασία πανεύφημε. 

Στίχ. ζ´. Ἀπὸ φυλακῆς πρωΐας μέχρι νυκτός, 

ἀπὸ φυλακῆς πρωΐας ἐλπισάτω Ἰσραὴλ ἐπὶ 

τὸν Κύριον. 

Τῶν Μαρτύρων ἀγλάϊσμα, τῶν Παρθένων ἀ-

πάνθισμα, τῶν Ὁσίων μέγιστον ἐγκαλλώπι-

σμα, Ἀναστασίαν πολύαθλον, τῆς Ῥώμης τὸ 

καύχημα, καὶ τερπνότατον Θεοῦ, καὶ ἀμώμη-

τον σφάγιον, τὴν ἀκράδαντον, εὐσεβείας 

κρηπῖδα, δεῦτε πάντες, ἀνυμνήσωμεν προθύ-

μως, περιφανῶς ἐναθλήσασαν. 

Προσόμοια τοῦ Ὁσίου. 

Ἦχος πλ. δ´. Ὢ τοῦ παραδόξου θαύματος! 

Στίχ. η´. Ὅτι παρὰ τῷ Κυρίῳ τὸ ἔλεος, καὶ 

πολλὴ παρ᾿ αὐτῷ λύτρωσις, καὶ αὐτὸς λυτρώ-

σεται τὸν Ἰσραὴλ ἐκ πασῶν τῶν ἀνομιῶν αὐ-

τοῦ. 

Πάτερ θεόφρον Ἀβράμιε, τοῦ Ἀβραὰμ μιμη-

τής, χρηματίσας ἐν Πνεύματι, μετανάστης 

γέγονας, τῆς πατρίδος μακάριε· σαρκὸς ὀρέ-

ξεις ἀπαρνησάμενος, καὶ ἐν οἰκίσκῳ σμικρῷ 

τὸ σῶμά σου, κλείσας μακάριε, τὸν νοῦν ἀνε-

πτέρωσας, πρὸς οὐρανόν, ἔνθα τὸ πολίτευμα, 

σαφῶς ἐκέκτησο. 

Στίχ. θ´. Αἰνεῖτε τὸν Κύριον, πάντα τὰ ἔθνη, 

ἐπαινέσατε αὐτόν, πάντες οἱ λαοί. 

Ὅσιε πάτερ Ἀβράμιε, ἀβραμιαίαν ψυχήν, φε-

ρωνύμως κτησάμενος, πειρασμοὺς ὑπήνεγ-

κας, θείᾳ πίστει ῥωννύμενος, καὶ δι᾿ ἀγάπης 

Θεῷ ἑνούμενος, ἐπαγγελίας τὴν γῆν κεκλή-

ρωσαι, ὡραϊζόμενος, ἀρετῶν λαμπρότησιν· ὅ-

θεν τὴν σήν, μνήμην εὐφραινόμενοι, πανηγυ-

ρίζομεν. 

Στίχ. ι´. Ὅτι ἐκραταιώθη τὸ ἔλεος αὐτοῦ ἐφ᾿ 

ἡμᾶς, καὶ ἡ ἀλήθεια τοῦ Κυρίου μένει εἰς τὸν 

αἰῶνα. 

Ὅσιε πάτερ Ἀβράμιε, τὴν ταῖς ἀπάταις δει-

νῶς, ὑπαχθεῖσαν τοῦ ὄφεως, καὶ κατολισθή-

σασαν, ἀπωλείας πρὸς βάραθρον, δι᾿ ἐπινοί-

ας θείας ἀνείλκυσας, καὶ σῳζομένην Θεῷ πα-

ρέστησας· ἧς τὴν μετάνοιαν, πάντες κατε-

πλάγησαν, οἱ εὐσεβῶς, Κύριον δοξάζοντες, 

τὸν ὑπεράγαθον. 

Δόξα. Καὶ νῦν. Θεοτοκίον. Ἦχος δ´. 

Ὁ διὰ σὲ θεοπάτωρ προφήτης Δαυΐδ, μελῳδι-

κῶς περὶ σοῦ προανεφώνησε, τῷ μεγαλεῖά 

σοι ποιήσαντι· Παρέστη ἡ βασίλισσα ἐκ δεξι-

ῶν σου. Σὲ γὰρ μητέρα πρόξενον ζωῆς ἀνέ-

δειξεν, ὁ ἀπάτωρ ἐκ σοῦ ἐνανθρωπῆσαι εὐδο-

κήσας Θεός, ἵνα τὴν ἑαυτοῦ ἀναπλάσῃ εἰκό-

να, φθαρεῖσαν τοῖς πάθεσι, καὶ τὸ πλανηθὲν 

ὀρειάλωτον εὑρών, πρόβατον τοῖς ὤμοις ἀνα-

λαβών, τῷ Πατρὶ προσαγάγῃ, καὶ τῷ ἰδίῳ θε-

λήματι, ταῖς οὐρανίαις συνάψῃ δυνάμεσι, καὶ 

σώσῃ Θεοτόκε τὸν κόσμον, Χριστὸς ὁ ἔχων, 

τὸ μέγα καὶ πλούσιον ἔλεος. 

* * * 

Εἴσοδος καὶ ὁ προεστὼς ἢ ὁ ἀναγνώστης τὴν 

ἐπιλύχνιον εὐχαριστίαν χῦμα· 

Φῶς ἱλαρὸν ἁγίας δόξης, * ἀθανάτου Πατρός, 

* οὐρανίου, ἁγίου, μάκαρος, * Ἰησοῦ Χριστέ, * 

ἐλθόντες ἐπὶ τὴν ἡλίου δύσιν, * ἰδόντες φῶς 

ἑσπερινόν, * ὑμνοῦμεν Πατέρα, Υἱόν, * καὶ ἅ-

γιον Πνεῦμα, Θεόν. * Ἄξιόν σε ἐν πᾶσι και-

ροῖς * ὑμνεῖσθαι φωναῖς αἰσίαις, * Υἱὲ Θεοῦ, 

ζωὴν ὁ διδούς· * διὸ ὁ κόσμος σὲ δοξάζει. 

Καὶ ψάλλεται τὸ προκείμενον τῆς ἡμέρας. 

Τῷ Σαββάτῳ ἑσπέρας.  

Ἦχος πλ. β´. Ψαλμὸς Ϟβ´ (92). 

Ὁ Κύριος ἐβασίλευσεν, εὐπρέπειαν ἐνεδύσα-

το. (Ϟβ´ 1) 

Στίχ. α´. Ἐνεδύσατο Κύριος δύναμιν καὶ περι-

εζώσατο. (Ϟβ´ 1) 

Στίχ. β´. Καὶ γὰρ ἐστερέωσε τὴν οἰκουμένην, 

ἥτις οὐ σαλευθήσεται. (Ϟβ´ 1) 

Καὶ τὰ ἀναγνώσματα. 

* * * 

Εἶτα ἡ συνήθης Ἐκτενής, τό, Καταξίωσον, τὰ 

Πληρωτικά, ἡ κεφαλοκλισία κ.λπ. 

* * * 

Εἰς τὸν Στίχον. Ἀπόστιχα Στιχηρά. 

Τὸ Ἀναστάσιμον. Ἦχος δ´. 

Κύριε ἀνελθὼν ἐν τῷ σταυρῷ, τὴν προγονι-

κὴν ἡμῶν κατάραν ἐξήλειψας, καὶ κατελθὼν 

ἐν τῷ ᾅδῃ τοὺς ἀπ᾿ αἰῶνος δεσμίους ἠλευθέ-

ρωσας, ἀφθαρσίαν δωρούμενος τῶν ἀνθρώ-

πων τῷ γένει· διὰ τοῦτο ὑμνοῦντες δοξάζο-

μεν, τὴν ζωοποιὸν καὶ σωτήριόν σου ἔγερσιν. 

Τὰ κατ᾿ Ἀλφάβητον. 

Ἰωάννου τοῦ Δαμασκηνοῦ. 

Στίχ. Ὁ Κύριος ἐβασίλευσεν, εὐπρέπειαν ἐνε-

δύσατο, ἐνεδύσατο Κύριος δύναμιν καὶ περιε-

ζώσατο. (Ψαλμ. Ϟβ´ 1). 

Κρεμάμενος ἐπὶ ξύλου μόνε Δυνατέ, πᾶσαν 

κτίσιν ἐσάλευσας· τεθεὶς ἐν τάφῳ δέ, τοὺς κα-

τοικοῦντας ἐν τάφοις ἀνέστησας, ἀφθαρσίαν 

καὶ ζωὴν δωρούμενος, τῷ γένει τῶν ἀνθρώ-

πων· διὸ ὑμνοῦντες δοξάζομεν, τὴν τριήμε-

ρόν σου ἔγερσιν. 

Στίχ. Καὶ γὰρ ἐστερέωσε τὴν οἰκουμένην, ἥτις 

οὐ σαλευθήσεται. (Ψαλμ. Ϟβ´ 1) 

Λαὸς παράνομος Χριστέ, σὲ προδοὺς τῷ Πι-

λάτῳ, σταυρωθῆναι κατεδίκασεν, ἀγνώμων 

περὶ τὸν εὐεργέτην φανείς· ἀλλ᾿ ἑκὼν ὑπέ-

μεινας ταφήν, αὐτεξουσίως ἀνέστης τριήμε-

ρος, ὡς Θεός, δωρούμενος ἡμῖν, ἀτελεύτητον 

ζωήν, καὶ τὸ μέγα ἔλεος. 

Στίχ. Τῷ οἴκῳ σου πρέπει ἁγίασμα, Κύριε, εἰς 

μακρότητα ἡμερῶν. (Ψαλμ. Ϟβ´ 5). 

Μετὰ δακρύων γυναῖκες, καταλαβοῦσαι τὸ 

μνῆμα σὲ ἐπεζήτησαν· μὴ εὑροῦσαι δέ, ὁλο-

φυρόμεναι, μετὰ κλαυθμοῦ βοῶσαι ἔλεγον· 

Οἴμοι! Σωτὴρ ἡμῶν, Βασιλεῦ τῶν ἁπάντων· 

πῶς ἐκλάπης; ποῖος δὲ τόπος κατέχει τὸ ζωη-

φόρον σῶμά σου; Ἄγγελος δὲ πρὸς αὐτὰς ἀ-

πεκρίνατο· Μὴ κλαίετε φησίν, ἀλλ᾿ ἀπελθοῦ-

σαι κηρύξατε, ὅτι ἀνέστη ὁ Κύριος, παρέχων 

ἡμῖν ἀγαλλίασιν, ὡς μόνος εὔσπλαγχνος. 

Δόξα. Καὶ νῦν. Θεοτοκίον. 

Νεῦσον παρακλήσεσι σῶν οἰκετῶν Πανάμω-

με, παύουσα δεινῶν ἡμῶν ἐπαναστάσεις, πά-

σης θλίψεως ἡμᾶς ἀπαλλάττουσα· σὲ γὰρ μό-

νην ἀσφαλῆ, καὶ βεβαίαν ἄγκυραν ἔχομεν, 

καὶ τὴν σὴν προστασίαν κεκτήμεθα. Μὴ αἰ-

σχυνθῶμεν Δέσποινα, σὲ προσκαλούμενοι· 

σπεῦσον εἰς ἱκεσίαν τῶν σοὶ πιστῶς βοώντων· 

Χαῖρε Δέσποινα, ἡ πάντων βοήθεια, χαρὰ καὶ 

σκέπη, καὶ σωτηρία τῶν ψυχῶν ἡμῶν. 

* * * 

Νῦν ἀπολύεις, Τρισάγιον καὶ τὰ Ἀπολυτίκια. 

Ἀπολυτίκιον Ἀναστάσιμον. Ἧχος δ´. 

Τὸ φαιδρὸν τῆς ἀναστάσεως κήρυγμα, ἐκ τοῦ 

Ἀγγέλου μαθοῦσαι αἱ τοῦ Κυρίου μαθήτριαι, 

καὶ τὴν προγονικὴν ἀπόφασιν ἀποῤῥίψασαι, 

τοῖς Ἀποστόλοις καυχώμεναι ἔλεγον· Ἐσκύ-

λευται ὁ θάνατος, ἠγέρθη Χριστὸς ὁ Θεός, 

δωρούμενος τῷ κόσμῳ τὸ μέγα ἔλεος. 

Δόξα. Καὶ νῦν. Θεοτοκίον. 

Τὸ ἀπ᾿ αἰῶνος ἀπόκρυφον, καὶ Ἀγγέλοις ἄ-

γνωστον μυστήριον, διὰ σοῦ Θεοτόκε τοῖς ἐπὶ 

γῆς πεφανέρωται, Θεὸς ἐν ἀσυγχύτῳ ἑνώσει 

σαρκούμενος, καὶ Σταυρὸν ἑκουσίως ὑπὲρ ἡ-

μῶν καταδεξάμενος· δι᾿ οὗ ἀναστήσας τὸν 

πρωτόπλαστον, ἔσωσεν ἐκ θανάτου τὰς ψυ-

χὰς ἡμῶν. 

Καὶ Ἀπόλυσις. 

* * * * * 

ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,  

Συναπτὴ μεγάλη, μεθ᾿ ἣν ἐκφώνησις·  

Ὅτι πρέπει σοι πᾶσα δόξα... 

Ἦχος δ´. 

Θεὸς Κύριος, καὶ ἐπέφανεν ἡμῖν· εὐλογημέ-

νος ὁ ἐρχόμενος ἐν ὀνόματι Κυρίου. 

Στίχ. α´. Ἐξομολογεῖσθε τῷ Κυρίῳ, ὅτι ἀγα-

θός, ὅτι εἰς τὸν αἰῶνα τὸ ἔλεος αὐτοῦ. 

Θεὸς Κύριος, καὶ ἐπέφανεν ἡμῖν... 

Στίχ. β´. Πάντα τὰ ἔθνη ἐκύκλωσάν με, καὶ 

τῷ ὀνόματι Κυρίου ἠμυνάμην αὐτούς. 

Θεὸς Κύριος, καὶ ἐπέφανεν ἡμῖν... 

Στίχ. γ´. Παρὰ Κυρίου ἐγένετο αὕτη, καί ἐστι 

θαυμαστὴ ἐν ὀφθαλμοῖς ἡμῶν. 

Θεὸς Κύριος, καὶ ἐπέφανεν ἡμῖν... 

ΑΠΟΛΥΤΙΚΙΑ 

Τὸ Ἀναστάσιμον. Ἦχος δ´. 

Τὸ φαιδρὸν τῆς ἀναστάσεως κήρυγμα, ἐκ τοῦ 

Ἀγγέλου μαθοῦσαι αἱ τοῦ Κυρίου μαθήτριαι, 

καὶ τὴν προγονικὴν ἀπόφασιν ἀπορρίψασαι, 

τοῖς Ἀποστόλοις καυχώμεναι ἔλεγον· Ἐσκύ-

λευται ὁ θάνατος, ἠγέρθη Χριστὸς ὁ Θεός, 

δωρούμενος τῷ κόσμῳ τὸ μέγα ἔλεος. 

Δόξα. Τὸ αὐτό. Καὶ νῦν. Θεοτοκίον. 

Τὸ ἀπ᾿ αἰῶνος ἀπόκρυφον, καὶ Ἀγγέλοις ἄ-

γνωστον μυστήριον, διὰ σοῦ Θεοτόκε τοῖς ἐπὶ 

γῆς πεφανέρωται, Θεὸς ἐν ἀσυγχύτῳ ἑνώσει 

σαρκούμενος, καὶ Σταυρὸν ἑκουσίως ὑπὲρ ἡ-

μῶν καταδεξάμενος· δι᾿ οὗ ἀναστήσας τὸν 

πρωτόπλαστον, ἔσωσεν ἐκ θανάτου τὰς ψυ-

χὰς ἡμῶν. 

Συναπτὴ μικρά, μεθ᾿ ἣν ἐκφώνησις·  

Ὅτι σὸν τὸ κράτος... 

* * * 

ΚΑΘΙΣΜΑΤΑ 

[Τὸ Ψαλτήριον καὶ ὁ Ἄμωμος] 

Μετὰ τὴν α´ Στιχολογίαν, Κάθισμα. 

Ἀναστάσιμον. Ἦχος δ´. 

Ἀναβλέψασαι τοῦ τάφου τὴν εἴσοδον, καὶ τὴν 

φλόγα τοῦ Ἀγγέλου μὴ φέρουσαι, αἱ Μυρο-

φόροι σὺν τρόμῳ ἐξίσταντο λέγουσαι· Ἆρα ἐ-

κλάπη, ὁ τῷ λῃστῇ ἀνοίξας Παράδεισον; ἆρα 

ἠγέρθη, ὁ καὶ πρὸ πάθους κηρύξας τὴν ἔγερ-

σιν; Ἀληθῶς ἀνέστη Χριστὸς ὁ Θεός, τοῖς ἐν 

ᾅδῃ παρέχων ζωὴν καὶ ἀνάστασιν. 

Δόξα. Κατεπλάγη Ἰωσήφ. 

Ἑκουσίᾳ σου βουλῇ, Σταυρὸν ὑπέμεινας Σω-

τήρ, καὶ ἐν μνήματι καινῷ, ἄνθρωποι ἔθεντο 

θνητοί, τὸν διὰ λόγου τὰ πέρατα συστησάμε-

νον· ὅθεν δεσμευθεὶς ὁ ἀλλότριος, θάνατος 

δεινῶς ἐσκυλεύετο, καὶ οἱ ἐν ᾅδῃ ἅπαντες ἐ-

κραύγαζον, τῇ ζωηφόρῳ ἐγέρσει σου· Χριστὸς 

ἀνέστη, ὁ ζωοδότης, μένων εἰς τοὺς αἰῶνας. 

Καὶ νῦν. Θεοτοκίον. Αὐτόμελον. 

Κατεπλάγη Ἰωσήφ, τὸ ὑπὲρ φύσιν θεωρῶν, 

καὶ ἐλάμβανεν εἰς νοῦν, τὸν ἐπὶ πόκον ὑετόν, 

ἐν τῇ ἀσπόρῳ συλλήψει σου Θεοτόκε, βάτον 

ἐν πυρὶ ἀκατάφλεκτον, ῥάβδον Ἀαρὼν τὴν 

βλαστήσασαν· καὶ μαρτυρῶν ὁ μνήστωρ σου 

καὶ φύλαξ, τοῖς ἱερεῦσιν ἐκραύγαζε· Παρθέ-

νος τίκτει, καὶ μετὰ τόκον, πάλιν μένει παρ-

θένος. 

Μετὰ τὴν β´ Στιχολογίαν, Κάθισμα. 

Ἦχος δ´. Ταχὺ προκατάλαβε. 

Ἀνέστης ὡς ἀθάνατος, ἀπὸ τοῦ ᾅδου Σωτήρ· 

συνήγειρας τὸν κόσμον σου, τῇ ἀναστάσει τῇ 

σῇ, Χριστὲ ὁ Θεὸς ἡμῶν· ἔθραυσας ἐν ἰσχύϊ, 

τοῦ θανάτου τὸ κράτος· ἔδειξας Ἐλεῆμον, τὴν 

ἀνάστασιν πᾶσι· διό σε καὶ δοξάζομεν, μόνε 

Φιλάνθρωπε. 

Δόξα. Κατεπλάγη Ἰωσήφ. 

Ἐκ τῶν ἄνω κατελθών, τῶν ὑψωμάτων Γα-

βριήλ, καὶ τῇ πέτρᾳ προσελθών, ἔνθα ἡ πέ-

τρα τῆς ζωῆς, λευχειμονῶν ἀνεκραύγαζε ταῖς 

κλαιούσαις· Παύσασθε ὑμεῖς, τῆς θρηνώδους 

κραυγῆς, ἔχουσαι ἀεὶ τὸ εὐσυμπάθητον· ὃν 

γὰρ ζητεῖτε κλαίουσαι, θαρσεῖτε, ὡς ἀληθῶς 

ἐξεγήγερται· διὸ βοᾶτε, τοῖς Ἀποστόλοις, ὅτι 

ἀνέστη ὁ Κύριος. 

Καὶ νῦν. Θεοτοκίον, ὅμοιον. 

Κατεπλάγησαν Ἁγνή, πάντες Ἀγγέλων οἱ χο-

ροί, τὸ μυστήριον τῆς σῆς, κυοφορίας τὸ φρι-

κτόν· πῶς ὁ τὰ πάντα συνέχων νεύματι μόνῳ, 

ἀγκάλαις ὡς βροτός, ταῖς σαῖς συνέχεται, καὶ 

δέχεται ἀρχὴν ὁ προαιώνιος, καὶ γαλουχεῖται 

σύμπασαν ὁ τρέφων, πνοὴν ἀφάτῳ χρηστό-

τητι! καὶ σὲ ὡς ὄντως, Θεοῦ Μητέρα, εὐφη-

μοῦντες δοξάζουσιν. 

* * * 

ΑΝΑΣΤΑΣΙΜΑ ΕΥΛΟΓΗΤΑΡΙΑ 

[Μετὰ τὸν Ἄμωμον, τὰ Εὐλογητάρια] 

Ἦχος πλ. α´. 

Εὐλογητὸς εἶ, Κύριε·  

δίδαξόν με τὰ δικαιώματά σου. 

Τῶν ἀγγέλων ὁ δῆμος * κατεπλάγη ὁρῶν σε * 

ἐν νεκροῖς λογισθέντα, * τοῦ θανάτου δέ, Σῶ-

τερ, * τὴν ἰσχὺν καθελόντα * καὶ σὺν ἑαυτῷ * 

τὸν Ἀδὰμ ἐγείραντα * καὶ ἐξ ᾅδου * πάντας ἐ-

λευθερώσαντα. 

Εὐλογητὸς εἶ, Κύριε·  

δίδαξόν με τὰ δικαιώματά σου. 

Τί τὰ μύρα * συμπαθῶς τοῖς δάκρυσιν, * ὦ μα-

θήτριαι, κιρνᾶτε; * ὁ ἀστράπτων * ἐν τῷ τάφῳ 

ἄγγελος * προσεφθέγγετο ταῖς μυροφόροις· * 

Ἴδετε ὑμεῖς * τὸν τάφον καὶ ἥσθητε· * ὁ Σω-

τὴρ γὰρ * ἐξανέστη τοῦ μνήματος. 

Εὐλογητὸς εἶ, Κύριε·  

δίδαξόν με τὰ δικαιώματά σου. 

Λίαν πρωῒ * μυροφόροι ἔδραμον * πρὸς τὸ 

μνῆμά σου θρηνολογοῦσαι· * ἀλλ᾿ ἐπέστη * 

πρὸς αὐτὰς ὁ ἄγγελος καὶ εἶπε· * Θρήνου ὁ 

καιρὸς * πέπαυται· μὴ κλαίετε· * τὴν ἀνάστα-

σιν δὲ * ἀποστόλοις εἴπατε. 

Εὐλογητὸς εἶ, Κύριε·  

δίδαξόν με τὰ δικαιώματά σου. 

Μυροφόροι γυναῖκες * μετὰ μύρων ἐλθοῦσαι 

* πρὸς τὸ μνῆμά σου, Σῶτερ, * ἐνηχοῦντο ἀγ-

γέλου * πρὸς αὐτὰς φθεγγομένου· * Τί μετὰ 

νεκρῶν * τὸν ζῶντα λογίζεσθε; * ὡς Θεὸς γὰρ 

* ἐξανέστη τοῦ μνήματος. 

Δόξα Πατρὶ καὶ Υἱῷ  

καὶ ἁγίῳ Πνεύματι. 

Προσκυνοῦμεν Πατέρα * καὶ τὸν τούτου Υἱόν 

τε * καὶ τὸ ἅγιον Πνεῦμα, * τὴν ἁγίαν Τριάδα 

* ἐν μιᾷ τῇ οὐσίᾳ, * σὺν τοῖς Σεραφὶμ * κρά-

ζοντες τὸ Ἅγιος, * ἅγιος, ἅγιος εἶ, Κύριε. 

Καὶ νῦν καὶ ἀεὶ καὶ εἰς τοὺς  

αἰῶνας τῶν αἰώνων. Ἀμήν. 

Ζωοδότην τεκοῦσα, * ἐλυτρώσω, Παρθένε, * 

τὸν Ἀδὰμ ἁμαρτίας· * χαρμονὴν δὲ τῇ Εὔᾳ * 

ἀντὶ λύπης παρέσχες· * ῥεύσαντα ζωῆς, * ἴθυ-

νε πρὸς ταύτην δὲ * ὁ ἐκ σοῦ σαρκωθεὶς * Θε-

ὸς καὶ ἄνθρωπος. 

Ἀλληλούϊα, ἀλληλούϊα, ἀλληλούϊα· δόξα σοι 

ὁ Θεός. (ἐκ γ´) 

Συναπτὴ μικρά, μεθ᾿ ἣν ἐκφώνησις·  

Ὅτι ηὐλόγηταί σου τὸ ὄνομα... 

* * * 

ΥΠΑΚΟΗ, ΑΝΑΒΑΘΜΟΙ, ΠΡΟΚΕΙΜΕΝΟΝ 

Ἡ Ὑπακοή. Ἦχος δ´. 

Τὰ τῆς σῆς παραδόξου ἐγέρσεως, προδραμοῦ-

σαι αἱ Μυροφόροι, τοῖς Ἀποστόλοις ἐκήρυτ-

τον Χριστέ, ὅτι ἀνέστης ὡς Θεός, παρέχων τῷ 

κόσμῳ τὸ μέγα ἔλεος. 

Οἱ Ἀναβαθμοί. Ἦχος δ´. 

Ἀντίφωνον Α´. 

Ἐκ νεότητός μου πολλὰ πολεμεῖ με πάθη· 

ἀλλ᾿ αὐτὸς ἀντιλαβοῦ, καὶ σῶσον Σωτήρ μου. 

Οἱ μισοῦντες Σιών, αἰσχύνθητε ἀπὸ τοῦ Κυρί-

ου· ὡς χόρτος γάρ, πυρὶ ἔσεσθε ἀπεξηραμέ-

νοι. 

Δόξα. Καὶ νῦν. 

Ἁγίῳ Πνεύματι πᾶσα ψυχὴ ζωοῦται, καὶ κα-

θάρσει ὑψοῦται, λαμπρύνεται, τῇ τριαδικῇ 

μονάδι ἱεροκρυφίως. 

Ἀντίφωνον Β´. 

Ἐκέκραξά σοι Κύριε, θερμῶς ἐκ βάθους ψυ-

χῆς μου· Κἀμοὶ γενέσθω, πρὸς ὑπακοὴν τὰ 

θεῖά σου ὦτα. 

Ἐπὶ τὸν Κύριον ἐλπίδα πᾶς τις κεκτημένος, ὑ-

ψηλότερός ἐστι, πάντων τῶν λυπούντων. 

Δόξα. Καὶ νῦν. 

Ἁγίῳ Πνεύματι, ἀναβλύζει τὰ τῆς χάριτος 

ῥεῖθρα, ἀρδεύοντα, ἅπασαν τὴν κτίσιν πρὸς 

ζωογονίαν. 

Ἀντίφωνον Γ´. 

Ἡ καρδία μου πρὸς σὲ Λόγε ὑψωθήτω, καὶ 

οὐδὲν θέλξει με, τῶν τοῦ κόσμου τερπνῶν 

πρὸς χαμαιζηλίαν. 

Ἐπὶ τὴν μητέρα αὐτοῦ, ὡς ἔχει τις στοργήν, ἐ-

πὶ τῷ Κυρίῳ, θερμότερον φίλτρον χρεωστοῦ-

μεν. 

Δόξα. Καὶ νῦν. 

Ἁγίῳ Πνεύματι, θεογνωσίας πλοῦτος, θεωρί-

ας καὶ σοφίας· πάντα γὰρ ἐν τούτῳ, τὰ πα-

τρῷα δόγματα, ὁ Λόγος ἐκκαλύπτει. 

Προκείμενον. Ψαλμὸς μγ´ (43). 

Ἀνάστα Κύριε, βοήθησον ἡμῖν, καὶ λύτρωσαι 

ἡμᾶς, ἕνεκεν τῆς δόξης τοῦ ὀνόματός σου. 

(δίς) 

Στίχ. Ὁ Θεός, ἐν τοῖς ὠσὶν ἡμῶν ἠκούσαμεν, 

καὶ οἱ πατέρες ἡμῶν ἀνήγγειλαν ἡμῖν ἔργον, 

ὃ εἰργάσω ἐν ταῖς ἡμέραις αὐτῶν, ἐν ἡμέραις 

ἀρχαίαις. 

Ἀνάστα Κύριε, βοήθησον ἡμῖν... 

* * * 

ΤΑΞΙΣ ΕΩΘΙΝΟΥ ΕΥΑΓΓΕΛΙΟΥ 

Ὁ διάκονος· Τοῦ Κυρίου δεηθῶμεν. 

Κύριε, ἐλέησον. 

Ὁ ἱερεύς· Ὅτι ἅγιος εἶ, ὁ Θεὸς ἡμῶν, ... 

Ἀμήν. Πᾶσα πνοὴ αἰνεσάτω τὸν Κύριον. 

Πᾶσα πνοὴ αἰνεσάτω τὸν Κύριον. 

Στίχ. Αἰνεῖτε τὸν Θεὸν ἐν τοῖς ἁγίοις αὐτοῦ· 

αἰνεῖτε αὐτὸν ἐν στερεώματι τῆς δυνάμεως 

αὐτοῦ. 

Αἰνεσάτω πνοὴ… πᾶσα τὸν Κύριον. 

Ὁ διάκονος· Καὶ ὑπὲρ τοῦ καταξιωθῆναι ἡ-

μᾶς τῆς ἀκροάσεως τοῦ ἁγίου Εὐαγγελίου 

Κύριον τὸν Θεὸν ἡμῶν ἱκετεύσωμεν. 

Κύριε, ἐλέησον. (γ´) 

Ὁ διάκονος· Σοφία· ὀρθοί· ἀκούσωμεν τοῦ ἁ-

γίου Εὐαγγελίου. 

Ὁ ἱερεύς· Εἰρήνη πᾶσι. 

Καὶ τῷ Πνεύματί σου. 

Ὁ ἱερεύς· Ἐκ τοῦ κατὰ Ἰωάννην ἁγίου Εὐαγ-

γελίου τὸ ἀνάγνωσμα. 

Ὁ διάκονος· Πρόσχωμεν. 

Δόξα σοι, Κύριε, δόξα σοι. 

Ὁ ἱερεὺς ἀναγινώσκει  

τὸ ἐνδιάτακτον ἑωθινὸν Εὐαγγέλιον. 

Ἑωθινὸν Ι´ 

Ἐκ τοῦ κατὰ Ἰωάννην (κα´ 1-14). 

Τῷ καιρῷ ἐκείνῳ, ἐφανέρωσεν ἑαυτὸν ὁ Ἰη-

σοῦς τοῖς μαθηταῖς αὐτοῦ, ἐγερθεὶς ἐκ νε-

κρῶν, ἐπὶ τῆς θαλάσσης τῆς Τιβεριάδος· ἐφα-

νέρωσε δὲ οὕτως. Ἦσαν ὁμοῦ Σίμων Πέτρος, 

καὶ Θωμᾶς ὁ λεγόμενος Δίδυμος, καὶ Ναθα-

ναὴλ ὁ ἀπὸ Κανᾶ τῆς Γαλιλαίας, καὶ οἱ τοῦ 

Ζεβεδαίου, καὶ ἄλλοι ἐκ τῶν μαθητῶν αὐτοῦ 

δύο. Λέγει αὐτοῖς Σίμων Πέτρος· Ὑπάγω ἁλι-

εύειν. Λέγουσιν αὐτῷ· Ἐρχόμεθα καὶ ἡμεῖς 

σὺν σοί. Ἐξῆλθον καὶ ἀνέβησαν εἰς τὸ πλοῖον 

εὐθύς, καὶ ἐν ἐκείνῃ τῇ νυκτὶ ἐπίασαν οὐδέν. 

Πρωίας δὲ ἤδη γενομένης ἔστη ὁ Ἰησοῦς εἰς 

τὸν αἰγιαλόν· οὐ μέντοι ᾔδεισαν οἱ μαθηταὶ ὅ-

τι Ἰησοῦς ἐστι. Λέγει οὖν αὐτοῖς ὁ Ἰησοῦς· 

Παιδία, μή τι προσφάγιον ἔχετε; ἀπεκρίθη-

σαν αὐτῷ· Οὔ. Ὁ δὲ εἶπεν αὐτοῖς· Βάλετε εἰς 

τὰ δεξιὰ μέρη τοῦ πλοίου τὸ δίκτυον, καὶ εὑ-

ρήσετε. Ἔβαλον οὖν, καὶ οὐκέτι αὐτὸ ἑλκύσαι 

ἴσχυσαν ἀπὸ τοῦ πλήθους τῶν ἰχθύων. Λέγει 

οὖν ὁ μαθητὴς ἐκεῖνος, ὃν ἠγάπα ὁ Ἰησοῦς, 

τῷ Πέτρῳ· Ὁ Κύριός ἐστι. Σίμων οὖν Πέτρος 

ἀκούσας ὅτι ὁ Κύριός ἐστι, τὸν ἐπενδύτην διε-

ζώσατο· ἦν γὰρ γυμνός· καὶ ἔβαλεν ἑαυτὸν 

εἰς τὴν θάλασσαν· οἱ δὲ ἄλλοι μαθηταὶ τῷ 

πλοιαρίῳ ἦλθον· οὐ γὰρ ἦσαν μακρὰν ἀπὸ 

τῆς γῆς, ἀλλ᾿ ὡς ἀπὸ πηχῶν διακοσίων, σύ-

ροντες τὸ δίκτυον τῶν ἰχθύων. Ὡς οὖν ἀπέβη-

σαν εἰς τὴν γῆν, βλέπουσιν ἀνθρακιὰν κειμέ-

νην καὶ ὀψάριον ἐπικείμενον καὶ ἄρτον. Λέ-

γει αὐτοῖς ὁ Ἰησοῦς· Ἐνέγκατε ἀπὸ τῶν ὀψα-

ρίων ὧν ἐπιάσατε νῦν. Ἀνέβη Σίμων Πέτρος 

καὶ εἵλκυσε τὸ δίκτυον ἐπὶ τῆς γῆς, μεστὸν ἰ-

χθύων μεγάλων ἑκατὸν πεντήκοντα τριῶν· 

καὶ τοσούτων ὄντων οὐκ ἐσχίσθη τὸ δίκτυον. 

Λέγει αὐτοῖς ὁ Ἰησοῦς· Δεῦτε ἀριστήσατε. Οὐ-

δεὶς δὲ ἐτόλμα τῶν μαθητῶν ἐξετάσαι αὐτὸν 

σὺ τίς εἶ, εἰδότες ὅτι ὁ Κύριός ἐστιν. Ἔρχεται 

οὖν ὁ Ἰησοῦς καὶ λαμβάνει τὸν ἄρτον καὶ δί-

δωσιν αὐτοῖς καὶ τὸ ὀψάριον ὁμοίως. Τοῦτο ἤ-

δη τρίτον ἐφανερώθη ὁ Ἰησοῦς τοῖς μαθηταῖς 

αὐτοῦ ἐγερθεὶς ἐκ νεκρῶν. 

Δόξα σοι, Κύριε, δόξα σοι. 

Ὁ Προεστὼς ἢ ὁ Ἀναγνώστης· 

Ἀνάστασιν Χριστοῦ θεασάμενοι, * προσκυνή-

σωμεν ἅγιον Κύριον Ἰησοῦν, * τὸν μόνον ἀ-

ναμάρτητον. * Τὸν σταυρόν σου, Χριστέ, προ-

σκυνοῦμεν * καὶ τὴν ἁγίαν σου ἀνάστασιν * 

ὑμνοῦμεν καὶ δοξάζομεν· * σὺ γὰρ εἶ Θεὸς ἡ-

μῶν, * ἐκτός σου ἄλλον οὐκ οἴδαμεν, * τὸ ὄνο-

μά σου ὀνομάζομεν. * Δεῦτε πάντες οἱ πιστοὶ 

προσκυνήσωμεν * τὴν τοῦ Χριστοῦ ἁγίαν ἀ-

νάστασιν· * ἰδοὺ γὰρ ἦλθε διὰ τοῦ Σταυροῦ * 

χαρὰ ἐν ὅλῳ τῷ κόσμῳ. * Διὰ παντὸς εὐλο-

γοῦντες τὸν Κύριον, * ὑμνοῦμεν τὴν ἀνάστα-

σιν αὐτοῦ. * Σταυρὸν γὰρ ὑπομείνας δι᾿ ἡμᾶς, 

* θανάτῳ θάνατον ὤλεσεν. 

Οἱ χοροὶ ψάλλουν ἀντιφωνικῶς κατὰ στίχον 

τὸν ν´ ψαλμόν, προτάσσοντες (ἐν Κυριακῇ) 

τὴν προφώνησιν Ἐλεῆμον. 

Ἦχος β´. 

Ἐλέησόν με, ὁ Θεός, κατὰ τὸ μέγα ἔλεός σου 

καὶ κατὰ τὸ πλῆθος τῶν οἰκτιρμῶν σου ἐξά-

λειψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς ἀνομίας μου 

καὶ ἀπὸ τῆς ἁμαρτίας μου καθάρισόν με. 

Ὅτι τὴν ἀνομίαν μου ἐγὼ γινώσκω, καὶ ἡ ἁ-

μαρτία μου ἐνώπιόν μού ἐστι διὰ παντός. 

Σοὶ μόνῳ ἥμαρτον καὶ τὸ πονηρὸν ἐνώπιόν 

σου ἐποίησα, ὅπως ἂν δικαιωθῇς ἐν τοῖς λό-

γοις σου καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συνελήφθην, καὶ ἐν ἁ-

μαρτίαις ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας, τὰ ἄδηλα καὶ 

τὰ κρύφια τῆς σοφίας σου ἐδήλωσάς μοι. 

Ῥαντιεῖς με ὑσσώπῳ, καὶ καθαρισθήσομαι· 

πλυνεῖς με, καὶ ὑπὲρ χιόνα λευκανθήσομαι. 

Ἀκουτιεῖς μοι ἀγαλλίασιν καὶ εὐφροσύνην· ἀ-

γαλλιάσονται ὀστέα τεταπεινωμένα. 

Ἀπόστρεψον τὸ πρόσωπόν σου ἀπὸ τῶν ἁ-

μαρτιῶν μου καὶ πάσας τὰς ἀνομίας μου ἐξά-

λειψον. 

Καρδίαν καθαρὰν κτίσον ἐν ἐμοί, ὁ Θεός, καὶ 

πνεῦμα εὐθὲς ἐγκαίνισον ἐν τοῖς ἐγκάτοις 

μου. 

Μὴ ἀπορρίψῃς με ἀπὸ τοῦ προσώπου σου, 

καὶ τὸ Πνεῦμά σου τὸ ἅγιον μὴ ἀντανέλῃς 

ἀπ᾿ ἐμοῦ. 

Ἀπόδος μοι τὴν ἀγαλλίασιν τοῦ σωτηρίου 

σου, καὶ πνεύματι ἡγεμονικῷ στήριξόν με. 

Διδάξω ἀνόμους τὰς ὁδούς σου, καὶ ἀσεβεῖς 

ἐπὶ σὲ ἐπιστρέψουσι. 

Ῥῦσαί με ἐξ αἱμάτων, ὁ Θεός, ὁ Θεὸς τῆς σω-

τηρίας μου· ἀγαλλιάσεται ἡ γλῶσσά μου τὴν 

δικαιοσύνην σου. 

Κύριε, τὰ χείλη μου ἀνοίξεις, καὶ τὸ στόμα 

μου ἀναγγελεῖ τὴν αἴνεσίν σου. 

Ὅτι, εἰ ἠθέλησας θυσίαν, ἔδωκα ἄν· ὁλοκαυ-

τώματα οὐκ εὐδοκήσεις. 

Θυσία τῷ Θεῷ πνεῦμα συντετριμμένον· καρ-

δίαν συντετριμμένην καὶ τεταπεινωμένην ὁ 

Θεὸς οὐκ ἐξουδενώσει. 

Ἀγάθυνον, Κύριε, ἐν τῇ εὐδοκίᾳ σου τὴν Σι-

ών, καὶ οἰκοδομηθήτω τὰ τείχη Ἱερουσαλήμ. 

Τότε εὐδοκήσεις θυσίαν δικαιοσύνης, ἀναφο-

ρὰν καὶ ὁλοκαυτώματα. 

Τότε ἀνοίσουσιν ἐπὶ τὸ θυσιαστήριόν σου μό-

σχους. 

Ἐν Κυριακῇ προστίθεται εἰς τὸν τελευταῖον 

στίχον τὸ ἐφύμνιον· Καὶ ἐλέησόν με, ὁ Θεός. 

Δόξα. 

Ταῖς τῶν Ἀποστόλων * πρεσβείαις, ἐλεῆμον, * 

ἐξάλειψον τὰ πλήθη * τῶν ἐμῶν ἐγκλημά-

των. 

Καὶ νῦν. 

Ταῖς τῆς Θεοτόκου * πρεσβείαις, ἐλεῆμον, * ἐ-

ξάλειψον τὰ πλήθη * τῶν ἐμῶν ἐγκλημάτων. 

Καὶ τὸ πεντηκοστάριον. Ἦχος ὁ αὐτός. 

Στίχ. Ἐλέησόν με, ὁ Θεός, κατὰ τὸ μέγα ἔλεός 

σου, καὶ κατὰ τὸ πλῆθος τῶν οἰκτιρμῶν σου 

ἐξάλειψον τὸ ἀνόμημά μου. 

Ἀναστὰς ὁ Ἰησοῦς ἀπὸ τοῦ τάφου, * καθὼς 

προεῖπεν, * ἔδωκεν ἡμῖν * τὴν αἰώνιον ζωὴν * 

καὶ μέγα ἔλεος. 

Σῶσον, ὁ Θεός, τὸν λαόν Σου... Κύριε, ἐλέη-

σον (ιβ´). Ἐλέει καὶ οἰκτιρμοῖς... Ἀμήν. 

* * * 

ΟΙ ΚΑΝΟΝΕΣ 

Οἱ Κανόνες· ὁ ἀναστάσιμος  

καὶ οἱ δύω τοῦ Μηναίου. 

ᾨδὴ α´. Ὁ Ἀναστάσιμος εἰς δ´. 

Ποίημα Ἰωάννου τοῦ Δαμασκηνοῦ. 

Ἦχος δ´. Ὁ εἱρμός. 

Θαλάσσης τὸ ἐρυθραῖον πέλαγος, ἀβρόχοις ἴ-

χνεσιν, ὁ παλαιὸς πεζεύσας Ἰσραήλ, σταυρο-

τύποις Μωσέως χερσί, τοῦ Ἀμαλὴκ τὴν δύνα-

μιν, ἐν τῇ ἐρήμῳ ἐτροπώσατο. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Ὑψώθης τὴν ἡμετέραν ἔκπτωσιν, ἐπανορθού-

μενος, ἐν τῷ ἀχράντῳ ξύλῳ τοῦ Σταυροῦ, τὴν 

ἐν ξύλῳ ἰώμενος, πανωλεθρίαν Δέσποτα, ὡς 

ἀγαθὸς καὶ παντοδύναμος. 

Στίχ. Δόξα τῇ ἁγίᾳ ἀναστάσει σου, Κύριε. 

Ἐν τάφῳ σωματικῶς, ἐν ᾅδῃ δὲ μετὰ ψυχῆς 

ὡς Θεός· ἐν Παραδείσῳ δὲ μετὰ λῃστοῦ, καὶ 

ἐν θρόνῳ ὑπῆρχες Χριστέ, μετὰ Πατρὸς καὶ 

Πνεύματος, πάντα πληρῶν ὁ ἀπερίγραπτος. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Ἀσπόρως τῷ τοῦ Πατρὸς βουλήματι, ἐκ θείου 

Πνεύματος, τὸν τοῦ Θεοῦ συνείληφας Υἱόν, 

καὶ σαρκὶ ἀπεκύησας, τὸν ἐκ Πατρὸς ἀμήτο-

ρα, καὶ δι᾿ ἡμᾶς ἐκ σοῦ ἀπάτορα. 

Ὁ Κανὼν τῆς Μάρτυρος, οὗ ἡ Ἀκροστιχίς· 

Τοὺς ἀνδρικούς σου, μάρτυς, εὐφημῶ πόνους.  

Ἰωσήφ. 

ᾨδὴ α´. Ἦχος πλ. δ´. ᾌσωμεν τῷ Κυρίῳ. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ταύτην τὴν φωτοφόρον, μνήμην σου γεραί-

ροντι θεόνυμφε, φωτισμόν μοι παράσχου, τῆς 

ψυχῆς μου τὸ σκότος διώκοντα. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὅλην ἀπὸ σπαργάνων, σεαυτὴν ἀνέθηκας 

τῷ Κτίστῃ σου, καὶ πυρὶ ἐγκρατείας, τὰ τοῦ 

σώματος πάθη κατέφλεξας. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὕψος πρὸς μαρτυρίου, Μάρτυς ἀνηνέχθης ἀ-

φειδήσασα, τῆς σαρκὸς καὶ θαλάμων, νοητῶν 

ὡς παρθένος ἠξίωσαι. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Σὲ τὴν οὐρανομήκη, κλίμακα ἐν ᾗ Θεὸς ἐπε-

στήρικτο, τοὺς βροτοὺς οὐρανίους, ἐργαζόμε-

νος Κόρη γεραίρομεν. 

Ὁ Κανὼν τοῦ Ὁσίου, οὗ ἡ Ἀκροστιχίς·  

Τὸν σὸν γεραίρω παμφαῆ βίον, μάκαρ.  

Ἰωσήφ. 

ᾨδὴ α´. Ἦχος ὁ αὐτός. Ὑγρὰν διοδεύσας. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ταῖς θείαις λαμπόμενος ἀστραπαῖς, τοὺς τὴν 

φωτοφόρον, ἐκτελοῦντάς σου ἑορτήν, παθῶν 

ἀμαυρότητος παμμάκαρ, ταῖς προσευχαῖς 

σου Ἀβράμιε λύτρωσαι. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ὁ θεῖος ἀνάψας σου τὴν ψυχήν, Ἀβράμιε πό-

θος, ἐναπέσβεσε τῆς σαρκός, τοὺς ἔρωτας 

Πάτερ καὶ ἀΰλως, ἐπὶ τῆς γῆς σε βιῶναι ἐποί-

ησεν. 

Δόξα. 

Νεκρώσας τὰ μέλη τὰ ἐπὶ γῆς, νηστείᾳ καὶ 

πάσαις, κακουχίαις Πάτερ σοφέ, ζωῆς ἠξιώ-

θης τῆς ἀμείνω, ἐν οὐρανοῖς θεοφόρε Ἀβρά-

μιε. 

Καὶ νῦν. Θεοτοκίον. 

Σαρκὸς ἐξ αἱμάτων σου ἱερῶν, Θεοῦ Πατρὸς 

Λόγος, ἐσαρκώθη ὑπερφυῶς, παρθένε Μαρί-

α· ὃν δυσώπει, τὰ τῆς σαρκός μου νεκρῶσαι 

φρονήματα. 

ᾨδὴ γ´. Ὁ Ἀναστάσιμος. 

Ἦχος δ´. Ὁ εἱρμός. 

Εὐφραίνεται ἐπὶ σοί, ἡ Ἐκκλησία σου Χριστὲ 

κράζουσα· Σύ μου ἰσχὺς Κύριε, καὶ καταφυγὴ 

καὶ στερέωμα. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Τὸ ξύλον τὸ τῆς ζωῆς, ἡ νοητὴ καὶ ἀληθὴς 

Ἄμπελος, ἐπὶ Σταυροῦ κρέμαται, πᾶσιν ἀμ-

βροσίαν πηγάζουσα. 

Στίχ. Δόξα τῇ ἁγίᾳ ἀναστάσει σου, Κύριε. 

Ὡς μέγας ὡς φοβερός, ὡς τοῦ ᾅδου καθελὼν 

φρύαγμα, καὶ ὡς Θεὸς ἄφθαρτος, νῦν σωμα-

τικῶς ἐξεγήγερται. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Σὺ μόνη τοῖς ἐπὶ γῆς, τῶν ὑπὲρ φύσιν ἀγα-

θῶν πρόξενος, Μήτηρ Θεοῦ γέγονας· ὅθεν 

σοι τὸ Χαῖρε προσάγομεν. 

Τῆς Ἁγίας. ᾨδὴ γ´.  

Ἦχος πλ. δ´. Σὺ εἶ τὸ στερέωμα. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ἵστασο πρὸ βήματος, τυραννικοῦ Χριστὸν ἔν-

δοξε, τὸν Ποιητήν, πάντων καὶ Δεσπότην, Θε-

ὸν Λόγον κηρύττουσα. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Κάλλος τὸ ἐγκάρδιον, τῇ ὁρατῇ μορφῇ ἔνδο-

ξε, διαδοθέν, σὲ ὡραιοτάτην, τοῖς ὁρῶσιν ὑ-

πέφαινεν. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὄλβον ἀναφαίρετον, τῶν ἰαμάτων σοι δίδω-

σι, Κόρη Χριστός, οὗ Ἀναστασία, τὴν πτωχεί-

αν ἠγάπησας. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Ὕλην τῶν πταισμάτων μου, σῶν πρεσβειῶν 

πυρὶ σύμφλεξον, Μήτηρ Θεοῦ, δρόσον μοι 

τὴν θείαν, τῆς ἀφέσεως φέρουσα. 

Τοῦ Ὁσίου. ᾨδὴ γ´.  

Ἦχος πλ. δ´. Οὐρανίας ἁψῖδος. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ὁλοτρόπως ποθήσας, τῶν ὀρεκτῶν ἔσχατον, 

κόσμου καὶ σαρκὸς θεοφόρε, ἔξω γεγένησαι· 

ὅθεν ἀπείληφας, τὴν ὑπερκόσμιον δόξαν, καὶ 

θείαν ἀπόλαυσιν, πάτερ Ἀβράμιε. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ναὸς ζῶν ἀνεδείχθης, τοῦ παντουργοῦ Πνεύ-

ματος, πάτερ ἐν οἰκίσκῳ τὸ σῶμα, συγκλεί-

σας Ὅσιε· ὅθεν ἀπήστραψας, τῶν ἀρετῶν 

λαμπηδόνας, ἱερῶς κοσμούμενος, πάτερ Ἀ-

βράμιε. 

Δόξα. 

Γεωργίᾳ τῶν πόνων, τῶν ἀρετῶν ὥριμον, Ὅ-

σιε ἐξήνθησας στάχυν, πάτερ Ἀβράμιε· ᾧ δια-

τρέφονται, μιμητικῶς οἱ τὴν θείαν, καὶ σε-

πτήν σου κοίμησιν πανηγυρίζοντες. 

Καὶ νῦν. Θεοτοκίον. 

Ἐπὶ σοὶ Παναγία, ὁ τοῦ παντὸς αἴτιος, δι᾿ ὑ-

περβολὴν εὐσπλαγχνίας, θέλων ἐσκήνωσε, 

καὶ καθηγίασε, τὴν τῶν ἀνθρώπων οὐσίαν, 

παραβάσει πρότερον ἐξολισθήσασαν. 

Συναπτὴ μικρά, μεθ᾿ ἣν ἐκφώνησις·  

Ὅτι σὺ εἶ ὁ Θεὸς ἡμῶν... 

* * * 

ΜΕΣΩΔΙΑ ΚΑΘΙΣΜΑΤΑ 

Μεσῴδιον Κάθισμα ἐκ τοῦ Μηναίου. 

Τῆς Μάρτυρος. 

Ἦχος α´. Τὸν τάφον σου Σωτήρ. 

Ἐκ βρέφους τῷ Θεῷ, ἀνετέθης Ὁσία, νεκρώ-

σασα σαρκός, ἐγκρατείᾳ τὰ πάθη· εἰς ὕψος δ᾿ 

ἀνέδραμες, μαρτυρίου περίδοξον, ἐναθλήσα-

σα, Ἀναστασία νομίμως, καὶ τὸν δράκοντα, 

καταβαλοῦσα εἰς χάος, δυνάμει τοῦ Πνεύμα-

τος. 

Δόξα. Τοῦ Ὁσίου. 

Τὸν πάλαι Ἀβραάμ, ἐκμιμούμενος Πάτερ, ἐ-

μάκρυνας σαυτόν, συγγενῶν κατὰ σάρκα, 

πειθόμενος Ἀβράμιε, τῷ καλοῦντι Θεῷ ἡμῶν· 

ὅθεν ἤσκησας, καὶ τὴν ψυχὴν λαμπροτέραν, 

ἐναπέδειξας, τῶν τοῦ ἡλίου ἀκτίνων, θεό-

φρον πανόλβιε. 

Καὶ νῦν. Θεοτοκίον. 

Τὴν βάτον ἣν Μωσῆς, ἀκατάφλεκτον εἶδε, τὸ 

ὄρος τοῦ Θεοῦ, τὴν ἁγίαν νεφέλην, σκηνὴν 

τὴν ἀμόλυντον, τὴν θεόδεκτον τράπεζαν, τὸ 

παλάτιον, τοῦ ὑψηλοῦ Βασιλέως, τὴν ὁλόφω-

τον, καὶ ἀδιόδευτον πύλην, Παρθένον ὑμνοῦ-

μέν σε. 

* * * 

Εἶτα αἱ δ´, ε´ καὶ Ϛ´ ᾠδαὶ τῶν κανόνων. 

Συναπτὴ μικρά, μεθ᾿ ἣν ἐκφώνησις·  

Σὺ γὰρ εἶ ὁ βασιλεὺς τῆς εἰρήνης... 

* * * 

ΚΟΝΤΑΚΙΟΝ, ΟΙΚΟΣ, ΣΥΝΑΞΑΡΙΟΝ 

Κοντάκιον καὶ Οἶκος τὰ Ἀναστάσιμα. 

Κοντάκιον. Ἦχος δ´. Ἐπεφάνης σήμερον. 

Ὁ Σωτὴρ καὶ ῥύστης μου, ἀπὸ τοῦ τάφου, ὡς 

Θεὸς ἀνέστησεν, ἐκ τῶν δεσμῶν τοὺς γηγε-

νεῖς, καὶ πύλας ᾅδου συνέτριψε, καὶ ὡς Δε-

σπότης, ἀνέστη τριήμερος. 

Ὁ Οἶκος. 

Τὸν ἀναστάντα ἐκ νεκρῶν, Χριστὸν τὸν ζωο-

δότην, τριήμερον ἐκ τάφου καὶ πύλας τοῦ θα-

νάτου σήμερον συνθλάσαντα, τῇ δυνάμει τῇ 

αὑτοῦ, τὸν ᾅδην τε νεκρώσαντα, καὶ τὸ κέν-

τρον τοῦ θανάτου συντρίψαντα, καὶ τὸν Ἀ-

δὰμ σὺν τῇ Εὔᾳ ἐλευθερώσαντα, ὑμνήσωμεν 

πάντες οἱ γηγενεῖς, εὐχαρίστως βοῶντες αἶ-

νον ἐκτενῶς· Αὐτὸς γὰρ ὡς μόνος κραταιὸς 

Θεὸς καὶ Δεσπότης, ἀνέστη τριήμερος. 

Συναξάριον. 

Τῇ ΚΘ´ τοῦ αὐτοῦ μηνός, μνήμη τῆς ἁγίας Ὁ-

σιομάρτυρος Ἀναστασίας τῆς Ῥωμαίας. 

Στίχ. Κάρας τομὴν ἤνεγκε ῥώμῃ καρδίας, 

Βλάστημα Ῥώμης, Μάρτυς Ἀναστασία. 

Τλῆ δὲ Ἀναστασίη ἐνάτῃ ξίφος εἰκάδι ὀξύ. 

Τῇ αὐτῇ ἡμέρᾳ, μνήμη τοῦ ὁσίου Πατρὸς ἡ-

μῶν Ἀβραμίου, καὶ Μαρίας τῆς ἀνεψιᾶς αὐ-

τοῦ. 

Στίχ. Σαρκὸς νεκρώσας, Ἀβράμιε, πᾶν μέλος, 

Θανὼν συνοικεῖς τοῖς ἀσάρκοις Ἀγγέλοις. 

Ἀφεῖσα σαρκὸς τοὺς ἐραστὰς Μαρία, 

Ψυχῶν ἐραστῇ μυστικῶς περιπλέκῃ. 

Τῇ αὐτῇ ἡμέρᾳ, μνήμη τῶν ἁγίων Μαρτύρων 

Κυρίλλου, Μίνη καὶ Μιναίου. 

Στίχ. Ὑπόσχεσιν μέλλοντος οὖσάν μοι στέφους, 

Κύριλλος οἶδα τὴν ἀπειλὴν τοῦ ξίφους. 

Πίπτει Μιναῖος ἐκ ξίφους, ἰδεῖν φθάσας 

Καὶ τὸν Μίνην πεσόντα τοιούτῳ τέλει. 

Τῇ αὐτῇ ἡμέρᾳ ὁ ἅγιος Σάβας ὁ Στρατηλά-

της, ἔνθεν κἀκεῖθεν κεντηθείς, τελειοῦται. 

Στίχ. Σάβας κατ᾿ ἄμφω κλήσεως μέρη Σάβας. 

Ὅθεν κατ᾿ ἄμφω νύττεται λόγχαις μέρη. 

Τῇ αὐτῇ ἡμέρᾳ, μνήμη τῆς ὁσίας Μητρὸς ἡ-

μῶν Ἄννης, τῆς μετονομασθείσης Εὐφημια-

νός. 

Στίχ. Στολῇ κρυβεῖσαν ἀνδρικῇ σεμνὴν Ἄνναν 

Χριστὸς κατ᾿ αὐτῶν ἀῤῥενοῖ τῶν δαιμόνων. 

Τῇ αὐτῇ ἡμέρᾳ, μνήμη τῆς ἁγίας Μάρτυρος 

Μελιτινῆς. 

Στίχ. Μελιτινὴ ἵστατο γυμνὴ ἐν κρίσει, 

Ὡς ἐν θριάμβῳ δι᾿ ἀγάπην Κυρίου. 

Τῇ αὐτῇ ἡμέρᾳ, μνήμη τοῦ ἁγίου νέου Ἱερο-

μάρτυρος Ἀθανασίου, τοῦ ἐκ Σπάρτης τῆς 

Ἀτταλείας καταγομένου, ἐν Μουντανίοις δὲ 

μαρτυρήσαντος ἐν ἔτει ͵αχνγ´ (1653). 

Στίχ. Διὰ θανάτου ἀθανασίαν λάβε, 

Ἀθανάσιε, κῦδος ἱερωμένων. 

Τῇ αὐτῇ ἡμέρᾳ, μνήμη τοῦ ἁγίου νέου ὁσιο-

μάρτυρος Τιμοθέου τοῦ Ἐσφιγμενίτου. 

Στίχ. Τομὴν κεφαλῆς Τιμόθεος ὑπέστη, 

Τιμῶν κεφαλήν, Χριστὸν ὅν περ ἠγάπα. 

Τῇ αὐτῇ ἡμέρᾳ, ἡ κατάθεσις τῆς τιμίας κεφα-

λῆς τοῦ Ἁγίου ἐνδόξου Προφήτου Προδρόμου 

καὶ Βαπτιστοῦ Ἰωάννου. 

Στίχ. Κάρα τὴν σὴν ῥέοντος πλούτου 

Φανότερον πιστῶς ἐναγλαΐζεται, 

Τοῦδε τοῦ ἄστεως ἡ σεπτὴ ἐκκλησία 

Τεῖχος κεκτημένη Πρόδρομε κῆρυξ Χριστοῦ. 

Τῇ αὐτῇ ἡμέρᾳ, μνήμη τῶν ἁγίων ἀποστόλων 

καὶ μαρτύρων Πέτρου, Παύλου, Ἰωάννου τοῦ 

Προδρόμου καὶ Βαπτιστοῦ, Στεφάνου τοῦ 

πρωτομάρτυρος, Βαρνάβα τοῦ ἀποστόλου, Ἰ-

ωσὴφ τοῦ Πατριάρχου, καὶ Κλεόπα, Τροφί-

μου, Δορυμέδοντος, Κοσμᾶ, Δαμιανοῦ, Βάσ-

σης καὶ τῆς συνοδείας αὐτῶν. Τελεῖται δὲ ἡ 

αὐτῶν σύναξις ἐν τῷ σεπτῷ ἀποστολείῳ τοῦ 

ἁγίου καὶ πανευφήμου ἀποστόλου Παύλου 

ἐν τῷ Ὀρφανοτροφείῳ, ἅμα δὲ καὶ τὰ ἐγκαί-

νια τοῦ αὐτοῦ ναοῦ. 

Τῇ αὐτῇ ἡμέρᾳ, μνήμη τοῦ Ὁσίου Ἀβραμίου 

ἀρχιμανδρίτου τοῦ Ῥοστώφ, θαυματουργοῦ 

Ῥώσσου. 

Στίχ. Ἀβράμιος ἐξ ἀκανθῶν ὥσπερ ῥόδον, 

Πλήθη ἐξ ἀκανθῶν ἀνέδειξε ῥόδα. 

Τῇ αὐτῇ ἡμέρᾳ, μνήμη τοῦ Ὁσίου Ἀβραμίου 

τοῦ ἐγκλείστου τῆς Λαύρας τῶν Σπηλαίων 

τοῦ Κιέβου. 

Στίχ. Ἐγκλείστραν Ἀβράμιος ἐν Λαύρᾳ ἔσχεν, 

Ἄλλην Δρῦν Μαμβρῆ ξενίζουσαν Δεσπότην. 

Τῇ αὐτῇ ἡμέρᾳ, μνήμη τοῦ Ὁσίου Νέστορος 

τοῦ ἀγραμμάτου τῆς Λαύρας τῶν Σπηλαίων 

τοῦ Κιέβου. 

Στίχ. Εἰ καὶ γράμματα Ἀβράμιος οὐκ οἶδεν, 

Ἀγγέλους εἶδε συνεύχεσθαι ἀνθρώποις. 

Ταῖς αὐτῶν πρεσβείαις, ὁ Θεός, ἐλέησον ἡ-

μᾶς. Ἀμήν. 

* * * 

Εἶτα αἱ ζ´ καὶ η´ ᾠδαὶ τῶν κανόνων. 

* * * 

ΚΑΤΑΒΑΣΙΑΙ 

Τῆς Θεοτόκου. 

Ψάλλονται ἀπὸ τῆς 22ας Σεπτεμβρίου μέχρι τῆς 7ης Νοεμ-

βρίου, ἀπὸ τῆς 10ης Φεβρουαρίου μέχρι τῆς ἐνάρξεως τοῦ 

Τριῳδίου, τῇ Β´, Δ´ καὶ Ε´ Κυριακῇ τῶν νηστειῶν καὶ ἀπὸ τῆς 

Κυριακῆς τῶν ἁγίων Πάντων μέχρι τῆς 26ης Ἰουλίου. 

ᾨδὴ α´. Ἦχος δ´. 

Ἀνοίξω τὸ στόμα μου * καὶ πληρωθήσεται 

Πνεύματος * καὶ λόγον ἐρεύξομαι * τῇ βασι-

λίδι Μητρί· * καὶ ὀφθήσομαι * φαιδρῶς πανη-

γυρίζων * καὶ ᾄσω γηθόμενος * ταύτης τὰ 

θαύματα. 

ᾨδὴ γ´. 

Τοὺς σοὺς ὑμνολόγους, Θεοτόκε, * ἡ ζῶσα καὶ 

ἄφθονος πηγή, * θίασον συγκροτήσαντας * 

πνευματικόν, στερέωσον· * καὶ ἐν τῇ θείᾳ δό-

ξῃ σου * στεφάνων δόξης ἀξίωσον. 

ᾨδὴ δ´. 

Τὴν ἀνεξιχνίαστον θείαν βουλὴν * τῆς ἐκ τῆς 

Παρθένου σαρκώσεως * σοῦ τοῦ ὑψίστου * ὁ 

προφήτης Ἀββακοὺμ * κατανοῶν ἐκραύγαζε· 

* Δόξα τῇ δυνάμει σου, Κύριε. 

ᾨδὴ ε´. 

Ἐξέστη τὰ σύμπαντα * ἐπὶ τῇ θείᾳ δόξῃ σου· * 

σὺ γάρ, ἀπειρόγαμε Παρθένε, * ἔσχες ἐν μή-

τρᾳ * τὸν ἐπὶ πάντων Θεὸν * καὶ τέτοκας ἄ-

χρονον Υἱόν, * πᾶσι τοῖς ὑμνοῦσί σε * σωτηρί-

αν βραβεύοντα. 

ᾨδὴ ς´. 

Τὴν θείαν ταύτην καὶ πάντιμον * τελοῦντες 

ἑορτὴν οἱ θεόφρονες * τῆς Θεομήτορος * δεῦ-

τε τὰς χεῖρας κροτήσωμεν, * τὸν ἐξ αὐτῆς τε-

χθέντα * Θεὸν δοξάζοντες. 

ᾨδὴ ζ´. 

Οὐκ ἐλάτρευσαν * τῇ κτίσει οἱ θεόφρονες * 

παρὰ τὸν κτίσαντα· * ἀλλὰ πυρὸς ἀπειλὴν * 

ἀνδρείως πατήσαντες * χαίροντες ἔψαλλον· * 

Ὑπερύμνητε, * ὁ τῶν πατέρων Κύριος * καὶ 

Θεός, εὐλογητὸς εἶ. 

ᾨδὴ η´. 

Αἰνοῦμεν, εὐλογοῦμεν, προσκυνοῦμεν  

τὸν Κύριον, * ὑμνοῦντες καὶ ὑπερυψοῦντες 

αὐτὸν εἰς τοὺς αἰῶνας. 

Παῖδας εὐαγεῖς ἐν τῇ καμίνῳ * ὁ τόκος τῆς 

Θεοτόκου διεσώσατο, * τότε μὲν τυπούμενος· 

* νῦν δὲ ἐνεργούμενος * τὴν οἰκουμένην ἅπα-

σαν * ἀγείρει ψάλλουσαν· * Τὸν Κύριον ὑμνεῖ-

τε τὰ ἔργα * καὶ ὑπερυψοῦτε * εἰς πάντας 

τοὺς αἰῶνας. 

* * * 

Ὁ διάκονος· Τὴν Θεοτόκον ἐν ὕμνοις μεγαλύ-

νομεν. 

Η ῼΔΗ ΤΗΣ ΘΕΟΤΟΚΟΥ 

Στίχ. α´. Μεγαλύνει ἡ ψυχή μου τὸν Κύριον, 

καὶ ἠγαλλίασε τὸ πνεῦμά μου ἐπὶ τῷ Θεῷ τῷ 

σωτῆρί μου. 

Τὴν τιμιωτέραν τῶν Χερουβὶμ * καὶ ἐνδοξοτέ-

ραν * ἀσυγκρίτως τῶν Σεραφίμ, * τὴν ἀδια-

φθόρως Θεὸν Λόγον τεκοῦσαν, * τὴν ὄντως 

Θεοτόκον, * σὲ μεγαλύνομεν. 

Στίχ. β´. Ὅτι ἐπέβλεψεν ἐπὶ τὴν ταπείνωσιν 

τῆς δούλης αὐτοῦ· ἰδοὺ γὰρ ἀπὸ τοῦ νῦν μα-

καριοῦσί με πᾶσαι αἱ γενεαί. 

Τὴν τιμιωτέραν τῶν Χερουβίμ... 

Στίχ. γ´. Ὅτι ἐποίησέ μοι μεγαλεῖα ὁ δυνατός, 

καὶ ἅγιον τὸ ὄνομα αὐτοῦ· καὶ τὸ ἔλεος αὐτοῦ 

εἰς γενεὰν καὶ γενεὰν τοῖς φοβουμένοις αὐ-

τόν. 

Τὴν τιμιωτέραν τῶν Χερουβίμ... 

Στίχ. δ´. Ἐποίησε κράτος ἐν βραχίονι αὐτοῦ, 

διεσκόρπισεν ὑπερηφάνους διανοίᾳ καρδίας 

αὐτῶν. 

Τὴν τιμιωτέραν τῶν Χερουβίμ... 

Στίχ. ε.´ Καθεῖλε δυνάστας ἀπὸ θρόνων καὶ 

ὕψωσε ταπεινούς· πεινῶντας ἐνέπλησεν ἀγα-

θῶν καὶ πλουτοῦντας ἐξαπέστειλε κενούς. 

Τὴν τιμιωτέραν τῶν Χερουβίμ... 

Στίχ. Ϛ´. Ἀντελάβετο Ἰσραὴλ παιδὸς αὐτοῦ 

μνησθῆναι ἐλέους, καθὼς ἐλάλησε πρὸς τοὺς 

πατέρας ἡμῶν, τῷ Ἀβραὰμ καὶ τῷ σπέρματι 

αὐτοῦ ἕως αἰῶνος. 

Τὴν τιμιωτέραν τῶν Χερουβίμ... 

* * * 

Ἐκ τῶν κανόνων ἡ θ´ ᾠδή. 

* * * 

Καταβασία. ᾨδὴ θ´. 

Ἅπας γηγενὴς * σκιρτάτω τῷ πνεύματι * λαμ-

παδουχούμενος· * πανηγυριζέτω δὲ * ἀΰλων 

νόων * φύσις, γεραίρουσα * τὴν ἱερὰν πανή-

γυριν * τῆς Θεομήτορος, * καὶ βοάτω· * Χαί-

ροις, παμμακάριστε * Θεοτόκε ἁγνή, ἀειπάρ-

θενε. 

Συναπτὴ μικρά, μεθ᾿ ἣν ἐκφώνησις·  

Ὅτι σὲ αἰνοῦσι πᾶσαι αἱ δυνάμεις... 

* * * 

ΤΑ ΕΞΑΠΟΣΤΕΙΛΑΡΙΑ 

Ἦχος β´. 

Ἅγιος Κύριος ὁ Θεὸς ἡμῶν. 

Ἅγιος Κύριος ὁ Θεὸς ἡμῶν. 

Ἅγιος Κύριος ὁ Θεὸς ἡμῶν. Ὑψοῦτε Κύριον 

τὸν Θεὸν ἡμῶν καὶ προσκυνεῖτε τῷ ὑποποδίῳ 

τῶν ποδῶν αὐτοῦ, … ὅτι ἅγιός ἐστιν. 

Ἀναστάσιμον Ἐξαποστειλάριον Ι´. 

Τιβεριάδος θάλασσα, σὺν παισὶ Ζεβεδαίου, 

Ναθαναὴλ τῷ Πέτρῳ τε, σὺν δυσὶν ἄλλοις 

πάλαι, καὶ Θωμᾶν εἶχε πρὸς ἄγραν· οἳ Χρι-

στοῦ τῇ προστάξει, ἐν δεξιοῖς χαλάσαντες, 

πλῆθος εἷλκον ἰχθύων· ὃν Πέτρος γνούς, 

πρὸς αὐτὸν ἐνήχετο· οἷς τὸ τρίτον, φανεὶς καὶ 

ἄρτον ἔδειξε, καὶ ἰχθὺν ἐπ᾿ ἀνθράκων. 

Θεοτοκίον. 

Τὸν ἀναστάντα Κύριον, τριήμερον ἐκ τοῦ τά-

φου, Παρθένε καθικέτευε, ὑπὲρ τῶν σὲ ὑ-

μνούντων, καὶ πόθῳ μακαριζόντων· σὲ γὰρ ἔ-

χομεν πάντες, καταφυγὴν σωτήριον, καὶ με-

σῖτιν πρὸς τοῦτον· κλῆρος γὰρ σός, καὶ οἰκέ-

ται πέλομεν Θεοτόκε, καὶ πρὸς τὴν σὴν ἀντί-

ληψιν, ἅπαντες ἀφορῶμεν. 

* * * 

ΑΙΝΟΙ 

Ἦχος δ´. 

Πᾶσα πνοὴ αἰνεσάτω τὸν Κύριον. Αἰνεῖτε τὸν 

Κύριον ἐκ τῶν οὐρανῶν, αἰνεῖτε αὐτὸν ἐν τοῖς 

ὑψίστοις. Σοὶ πρέπει ὕμνος τῷ Θεῷ. 

Αἰνεῖτε αὐτόν, πάντες οἱ ἄγγελοι αὐτοῦ· αἰ-

νεῖτε αὐτόν, πᾶσαι αἱ δυνάμεις αὐτοῦ. Σοὶ 

πρέπει ὕμνος τῷ Θεῷ. 

Ἡ Στιχολογία (Ψαλμοὶ ρμη´, ρμθ´) καί· 

Στιχηρὰ Ἀναστάσιμα. Ἦχος δ´. 

Στίχ. α´. Τοῦ ποιῆσαι ἐν αὐτοῖς κρῖμα ἔγγρα-

πτον· δόξα αὕτη ἔσται πᾶσι τοῖς ὁσίοις αὐτοῦ. 

Ὁ Σταυρὸν ὑπομείνας καὶ θάνατον, καὶ ἀνα-

στὰς ἐκ τῶν νεκρῶν, παντοδύναμε Κύριε, δο-

ξάζομέν σου τὴν ἀνάστασιν. 

Στίχ. β´. Αἰνεῖτε τὸν Θεὸν ἐν τοῖς ἁγίοις αὐ-

τοῦ· αἰνεῖτε αὐτὸν ἐν στερεώματι τῆς δυνάμε-

ως αὐτοῦ. 

Ἐν τῷ Σταυρῷ σου Χριστέ, τῆς ἀρχαίας κατά-

ρας, ἠλευθέρωσας ἡμᾶς, καὶ ἐν τῷ θανάτῳ 

σου, τὸν τὴν φύσιν ἡμῶν τυραννήσαντα, διά-

βολον κατήργησας· ἐν δὲ τῇ ἐγέρσει σου, χα-

ρᾶς τὰ πάντα ἐπλήρωσας· διὸ βοῶμέν σοι· Ὁ 

ἀναστὰς ἐκ τῶν νεκρῶν, Κύριε δόξα σοι. 

Στίχ. γ´. Αἰνεῖτε αὐτὸν ἐπὶ ταῖς δυναστείαις 

αὐτοῦ· αἰνεῖτε αὐτὸν κατὰ τὸ πλῆθος τῆς με-

γαλωσύνης αὐτοῦ. 

Τῷ σῷ Σταυρῷ Χριστὲ Σωτήρ, ὁδήγησον ἡμᾶς 

ἐπὶ τὴν ἀλήθειάν σου, καὶ ῥῦσαι ἡμᾶς, τῶν 

παγίδων τοῦ ἐχθροῦ· ὁ ἀναστὰς ἐκ τῶν νε-

κρῶν, ἀνάστησον ἡμᾶς πεσόντας τῇ ἁμαρτίᾳ, 

ἐκτείνας τὴν χεῖρά σου, φιλάνθρωπε Κύριε, 

τῇ πρεσβείᾳ τῶν Ἁγίων σου. 

Στίχ. δ´. Αἰνεῖτε αὐτὸν ἐν ἤχῳ σάλπιγγος· αἰ-

νεῖτε αὐτὸν ἐν ψαλτηρίῳ καὶ κιθάρᾳ. 

Τῶν πατρικῶν σου κόλπων, μὴ χωρισθεὶς μο-

νογενὲς Λόγε τοῦ Θεοῦ, ἦλθες ἐπὶ γῆς διὰ φι-

λανθρωπίαν, ἄνθρωπος γενόμενος ἀτρέ-

πτως, καὶ Σταυρὸν καὶ θάνατον ὑπέμεινας 

σαρκί, ὁ ἀπαθὴς τῇ θεότητι· ἀναστὰς δὲ ἐκ 

νεκρῶν, ἀθανασίαν παρέσχες τῷ γένει τῶν 

ἀνθρώπων, ὡς μόνος παντοδύναμος. 

Ἕτερα Στιχηρά, Ἀνατολικά. 

Στίχ. ε´. Αἰνεῖτε αὐτὸν ἐν τυμπάνῳ καὶ χορῷ· 

αἰνεῖτε αὐτὸν ἐν χορδαῖς καὶ ὀργάνῳ. 

Θάνατον κατεδέξω σαρκί, ἡμῖν ἀθανασίαν 

πραγματευσάμενος Σωτήρ· καὶ ἐν τάφῳ ᾤκη-

σας, ἵνα ἡμᾶς τοῦ ᾅδου ἐλευθερώσῃς, συνα-

ναστήσας ἑαυτῷ, παθὼν μὲν ὡς ἄνθρωπος, 

ἀλλ᾿ ἀναστὰς ὡς Θεός· διὰ τοῦτο βοῶμεν· Δό-

ξα σοι ζωοδότα, Κύριε, μόνε φιλάνθρωπε. 

Στίχ. Ϛ´. Αἰνεῖτε αὐτὸν ἐν κυμβάλοις εὐήχοις· 

αἰνεῖτε αὐτὸν ἐν κυμβάλοις ἀλαλαγμοῦ. Πᾶ-

σα πνοὴ αἰνεσάτω τὸν Κύριον. 

Πέτραι ἐσχίσθησαν Σωτήρ, ὅτε ἐν τῷ Κρανίῳ 

ὁ Σταυρός σου ἐπάγη· ἔφριξαν ᾅδου πυλωροί, 

ὅτε ἐν τῷ μνημείῳ ὡς θνητὸς κατετέθης· καὶ 

γὰρ τοῦ θανάτου καταργήσας τὴν ἰσχύν, τοῖς 

τεθνεῶσι πᾶσιν ἀφθαρσίαν παρέσχες, τῇ ἀ-

ναστάσει σου Σωτήρ. Ζωοδότα Κύριε δόξα 

σοι. 

Στίχ. ζ´. Ἀνάστηθι, Κύριε ὁ Θεός μου, ὑψωθή-

τω ἡ χείρ σου, μὴ ἐπιλάθῃ τῶν πενήτων σου 

εἰς τέλος. 

Ἐπεθύμησαν γυναῖκες, ἰδεῖν σου τὴν ἀνάστα-

σιν, Χριστὲ ὁ Θεός· ἦλθε προλαβοῦσα Μαρία 

ἡ Μαγδαληνή, εὗρε τὸν λίθον ἀποκυλισθέν-

τα τοῦ μνήματος, καὶ τὸν Ἄγγελον καθεζόμε-

νον, καὶ λέγοντα· Τί ζητεῖτε τὸν ζῶντα μετὰ 

τῶν νεκρῶν; ἀνέστη ὡς Θεός, ἵνα σώσῃ τὰ 

σύμπαντα. 

Στίχ. η´. Ἐξομολογήσομαί σοι, Κύριε, ἐν ὅλῃ 

καρδίᾳ μου, διηγήσομαι πάντα τὰ θαυμάσιά 

σου. 

Ποῦ ἐστιν Ἰησοῦς, ὃν ἐλογίσασθε φυλάττειν; 

εἴπατε Ἰουδαῖοι· ποῦ ἐστιν, ὃν ἐθήκατε ἐν τῷ 

μνήματι, τὸν λίθον σφραγίσαντες; δότε τὸν 

νεκρόν, οἱ τὴν ζωὴν ἀρνησάμενοι· δότε τὸν 

ταφέντα, ἢ πιστεύσατε τῷ ἀναστάντι· κἂν ὑ-

μεῖς σιγήσητε τοῦ Κυρίου τὴν ἔγερσιν, οἱ λί-

θοι κεκράξονται, μάλιστα ὁ ἀποκυλισθεὶς ἐκ 

τοῦ μνήματος. Μέγα σου τὸ ἔλεος! Μέγα τὸ 

μυστήριον τῆς οἰκονομίας σου! Σωτὴρ ἡμῶν 

δόξα σοι. 

Δόξα. Ἑωθινὸν Ι´. Ἦχος πλ. β´. 

Μετὰ τὴν εἰς ᾅδου κάθοδον, καὶ τὴν ἐκ νε-

κρῶν ἀνάστασιν, ἀθυμοῦντες ὡς εἰκός, ἐπὶ 

τῷ χωρισμῷ σου Χριστὲ οἱ Μαθηταί, πρὸς ἐρ-

γασίαν ἐτράπησαν· καὶ πάλιν πλοῖα καὶ δί-

κτυα, καὶ ἄγρα οὐδαμοῦ. Ἀλλὰ σὺ Σῶτερ ἐμ-

φανισθείς, ὡς Δεσπότης πάντων, δεξιοῖς τὰ 

δίκτυα κελεύεις βαλεῖν· καὶ ἦν ὁ λόγος ἔργον 

εὐθύς, καὶ πλῆθος τῶν ἰχθύων πολύ, καὶ δεῖ-

πνον ξένον ἕτοιμον ἐν γῇ· οὗ μετασχόντων 

τότε σου τῶν Μαθητῶν, καὶ ἡμᾶς νῦν νοητῶς 

καταξίωσον, ἐντρυφῆσαι φιλάνθρωπε Κύριε. 

Καὶ νῦν. Θεοτοκίον. 

Ὑπερευλογημένη ὑπάρχεις, * Θεοτόκε Παρ-

θένε· * διὰ γὰρ τοῦ ἐκ σοῦ σαρκωθέντος, * ὁ 

ᾅδης ᾐχμαλώτισται, * ὁ Ἀδὰμ ἀνακέκληται, * 

ἡ κατάρα νενέκρωται, * ἡ Εὔα ἠλευθέρωται, * 

ὁ θάνατος τεθανάτωται, * καὶ ἡμεῖς ἐζωοποι-

ήθημεν· * διὸ ἀνυμνοῦντες βοῶμεν· * Εὐλογη-

τὸς Χριστὸς ὁ Θεὸς ἡμῶν, * ὁ οὕτως εὐδοκή-

σας, δόξα σοι. 

* * * 

Καὶ εὐθὺς ψάλλεται  

εἰς τὸν ἦχον τῆς Κυριακῆς 

Η ΜΕΓΑΛΗ ΔΟΞΟΛΟΓΙΑ 

Δόξα σοι τῷ δείξαντι τὸ φῶς. * Δόξα ἐν ὑψί-

στοις Θεῷ * καὶ ἐπὶ γῆς εἰρήνη, * ἐν ἀνθρώ-

ποις εὐδοκία. 

Ὑμνοῦμέν σε, * εὐλογοῦμέν σε, * προσκυνοῦ-

μέν σε, * δοξολογοῦμέν σε, * εὐχαριστοῦμέν 

σοι * διὰ τὴν μεγάλην σου δόξαν. 

Κύριε βασιλεῦ, * ἐπουράνιε Θεέ, * Πάτερ παν-

τοκράτορ· * Κύριε Υἱὲ μονογενές, * Ἰησοῦ Χρι-

στέ, * καὶ ἅγιον Πνεῦμα. 

Κύριε ὁ Θεός, * ὁ ἀμνὸς τοῦ Θεοῦ, * ὁ Υἱὸς τοῦ 

Πατρός, * ὁ αἴρων τὴν ἁμαρτίαν τοῦ κόσμου, 

* ἐλέησον ἡμᾶς, * ὁ αἴρων τὰς ἁμαρτίας τοῦ 

κόσμου. 

Πρόσδεξαι τὴν δέησιν ἡμῶν, * ὁ καθήμενος 

ἐν δεξιᾷ τοῦ Πατρός, * καὶ ἐλέησον ἡμᾶς. 

Ὅτι σὺ εἶ μόνος ἅγιος, * σὺ εἶ μόνος Κύριος, * 

Ἰησοῦς Χριστός, * εἰς δόξαν Θεοῦ Πατρός. Ἀ-

μήν. 

Καθ᾿ ἑκάστην ἡμέραν εὐλογήσω σε * καὶ αἰ-

νέσω τὸ ὄνομά σου εἰς τὸν αἰῶνα * καὶ εἰς τὸν 

αἰῶνα τοῦ αἰῶνος. 

Καταξίωσον, Κύριε, * ἐν τῇ ἡμέρᾳ ταύτῃ * ἀ-

ναμαρτήτους φυλαχθῆναι ἡμᾶς. 

Εὐλογητὸς εἶ, Κύριε, * ὁ Θεὸς τῶν πατέρων ἡ-

μῶν, * καὶ αἰνετὸν καὶ δεδοξασμένον τὸ ὄνο-

μά σου * εἰς τοὺς αἰῶνας. Ἀμήν. 

Γένοιτο, Κύριε, * τὸ ἔλεός σου ἐφ᾿ ἡμᾶς, * κα-

θάπερ ἠλπίσαμεν ἐπὶ σέ. 

Εὐλογητὸς εἶ, Κύριε· * δίδαξόν με τὰ δικαιώ-

ματά σου. (ἐκ γ´) 

Κύριε, * καταφυγὴ ἐγενήθης ἡμῖν * ἐν γενεᾷ 

καὶ γενεᾷ. * Ἐγὼ εἶπα· * Κύριε, ἐλέησόν με· * 

ἴασαι τὴν ψυχήν μου, * ὅτι ἥμαρτόν σοι. 

Κύριε, πρὸς σὲ κατέφυγον· * δίδαξόν με τοῦ 

ποιεῖν τὸ θέλημά σου, * ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς· * ἐν τῷ φωτί σου ὀ-

ψόμεθα φῶς. 

Παράτεινον τὸ ἔλεός σου * τοῖς γινώσκουσί 

σε. 

Ἅγιος ὁ Θεός, * ἅγιος ἰσχυρός, * ἅγιος ἀθάνα-

τος· * ἐλέησον ἡμᾶς. (ἐκ γ´) 

Δόξα Πατρὶ καὶ Υἱῷ καὶ ἁγίῳ Πνεύματι. 

Καὶ νῦν καὶ ἀεὶ καὶ εἰς τοὺς αἰῶνας τῶν αἰώ-

νων. Ἀμήν. 

Ἅγιος ἀθάνατος· * ἐλέησον ἡμᾶς. 

Καὶ πάλιν ἰσχυροτέρᾳ φωνῇ· 

Ἅγιος ὁ Θεός, * ἅγιος ἰσχυρός, * ἅγιος ἀθάνα-

τος· * ἐλέησον ἡμᾶς. 



 15 

Καὶ τὸ ἀναστάσιμον τροπάριον. Ἦχος δ´. 

Σήμερον σωτηρία τῷ κόσμῳ γέγονεν· * ᾄσω-

μεν τῷ ἀναστάντι ἐκ τάφου * καὶ ἀρχηγῷ τῆς 

ζωῆς ἡμῶν· * καθελὼν γὰρ τῷ θανάτῳ τὸν 

θάνατον * τὸ νῖκος ἔδωκεν ἡμῖν * καὶ τὸ μέγα 

ἔλεος. 

* * * * * 

ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 

Ὁ διάκονος τὰ εἰρηνικὰ  

καὶ ὁ ἱερεὺς τὴν ἐκφώνησιν·  

Ὅτι πρέπει σοι πᾶσα δόξα… 

Τὰ τυπικὰ μετὰ τῶν μακαρισμῶν τοῦ ἤχου. 

Εἰ δὲ μή, τὰ Ἀντίφωνα. 

Ἀντίφωνον Α´. Ἦχος β´. Ψαλμὸς ρβ´ (102). 

Στίχ. α´. Εὐλόγει ἡ ψυχή μου, τὸν Κύριον, καὶ 

πάντα τὰ ἐντός μου τὸ ὄνομα τὸ ἅγιον αὐτοῦ. 

Ταῖς πρεσβείαις τῆς Θεοτόκου, * Σῶτερ, σῶ-

σον ἡμᾶς. 

Στίχ. β´. Εὐλόγει, ἡ ψυχή μου, τὸν Κύριον, καὶ 

μὴ ἐπιλανθάνου πάσας τὰς ἀνταποδόσεις 

αὐτοῦ. 

Ταῖς πρεσβείαις τῆς Θεοτόκου... 

Στίχ. γ´. Κύριος ἐν τῷ οὐρανῷ ἡτοίμασε τὸν 

θρόνον αὐτοῦ, καὶ ἡ βασιλεία αὐτοῦ πάντων 

δεσπόζει. 

Ταῖς πρεσβείαις τῆς Θεοτόκου... 

Στίχ. δ´. Εὐλογεῖτε τὸν Κύριον, πάντα τὰ ἔρ-

γα αὐτοῦ, ἐν παντὶ τόπῳ τῆς δεσποτείας αὐ-

τοῦ. 

Ταῖς πρεσβείαις τῆς Θεοτόκου... 

Δόξα. Καὶ νῦν. 

Ταῖς πρεσβείαις τῆς Θεοτόκου... 

Ὁ διάκονος τὴν μικρὰν συναπτὴν  

καὶ ὁ ἱερεὺς τὴν ἐκφώνησιν·  

Ὅτι σὸν τὸ κράτος... 

Ἀντίφωνον Β´. Ἦχος β´. Ψαλμὸς ρμε´ (145). 

Στίχ. α´. Αἴνει, ἡ ψυχή μου, τὸν Κύριον· αἰνέ-

σω Κύριον ἐν τῇ ζωῇ μου· ψαλῷ τῷ Θεῷ μου 

ἕως ὑπάρχω. 

Σῶσον ἡμᾶς, Υἱὲ Θεοῦ, * ὁ ἀναστὰς ἐκ νε-

κρῶν, * ψάλλοντάς σοι, Ἀλληλούϊα. 

Στίχ. β´. Μακάριος, οὗ ὁ Θεὸς Ἰακὼβ βοηθὸς 

αὐτοῦ, ἡ ἐλπὶς αὐτοῦ ἐπὶ Κύριον τὸν Θεὸν αὐ-

τοῦ. 

Σῶσον ἡμᾶς, Υἱὲ Θεοῦ, ὁ ἀναστὰς ... 

Στίχ. γ´. Τὸν ποιήσαντα τὸν οὐρανὸν καὶ τὴν 

γῆν, τὴν θάλασσαν καὶ πάντα τὰ ἐν αὐτοῖς. 

Σῶσον ἡμᾶς, Υἱὲ Θεοῦ, ὁ ἀναστὰς ... 

Στίχ. δ´. Βασιλεύσει Κύριος εἰς τὸν αἰῶνα, ὁ 

Θεός σου, Σιών, εἰς γενεὰν καὶ γενεάν. 

Σῶσον ἡμᾶς, Υἱὲ Θεοῦ, ὁ ἀναστὰς ... 

Δόξα. Καὶ νῦν. 

Ὁ μονογενὴς Υἱὸς καὶ Λόγος τοῦ Θεοῦ, * ἀθά-

νατος ὑπάρχων * καὶ καταδεξάμενος * διὰ 

τὴν ἡμετέραν σωτηρίαν * σαρκωθῆναι ἐκ τῆς 

ἁγίας Θεοτόκου * καὶ ἀειπαρθένου Μαρίας, * 

ἀτρέπτως ἐνανθρωπήσας, * σταυρωθείς τε, 

Χριστὲ ὁ Θεός, * θανάτῳ θάνατον πατήσας, * 

εἷς ὢν τῆς ἁγίας Τριάδος, * συνδοξαζόμενος 

τῷ Πατρὶ * καὶ τῷ ἁγίῳ Πνεύματι, * σῶσον ἡ-

μᾶς. 

Ὁ διάκονος τὴν μικρὰν συναπτὴν  

καὶ ὁ ἱερεὺς τὴν ἐκφώνησιν·  

Ὅτι ἀγαθὸς καὶ φιλάνθρωπος... 

Ἀντίφωνον Γ´. Ἦχος δ´. Ψαλμ. ριζ´ (117). 

Στίχ. α´. Ἐξομολογεῖσθε τῷ Κυρίῳ, ὅτι ἀγα-

θός, ὅτι εἰς τὸν αἰῶνα τὸ ἔλεος αὐτοῦ. 

Τὸ ἀναστάσιμον ἀπολυτίκιον τοῦ ἤχου. 

Τὸ φαιδρὸν τῆς ἀναστάσεως κήρυγμα, ἐκ τοῦ 

Ἀγγέλου μαθοῦσαι αἱ τοῦ Κυρίου μαθήτριαι, 

καὶ τὴν προγονικὴν ἀπόφασιν ἀπορρίψασαι, 

τοῖς Ἀποστόλοις καυχώμεναι ἔλεγον· Ἐσκύ-

λευται ὁ θάνατος, ἠγέρθη Χριστὸς ὁ Θεός, 

δωρούμενος τῷ κόσμῳ τὸ μέγα ἔλεος. 

Στίχ. β´. Εἰπάτωσαν δὴ πάντες οἱ φοβούμενοι 

τὸν Κύριον, ὅτι ἀγαθός, ὅτι εἰς τὸν αἰῶνα τὸ 

ἔλεος αὐτοῦ. 

Τὸ ἀναστάσιμον ἀπολυτίκιον. 

Τὸ φαιδρὸν τῆς ἀναστάσεως κήρυγμα, ... 

Στίχ. γ´. Αὕτη ἡ ἡμέρα, ἣν ἐποίησεν ὁ Κύριος· 

ἀγαλλιασώμεθα καὶ εὐφρανθῶμεν ἐν αὐτῇ. 

Τὸ ἀναστάσιμον ἀπολυτίκιον. 

Τὸ φαιδρὸν τῆς ἀναστάσεως κήρυγμα, ... 

* * * 

ΜΙΚΡΑ ΕΙΣΟΔΟΣ 

Εἰσοδικόν. Ἦχος β´.  
(Ἐὰν εἰσοδεύουν πολλοὶ ἱερεῖς, ψάλλουν αὐτοὶ τὸ εἰσοδικόν). 

Δεῦτε προσκυνήσωμεν καὶ προσπέσωμεν 

Χριστῷ. Σῶσον ἡμᾶς Υἱὲ Θεοῦ, ὁ ἀναστὰς ἐκ 

νεκρῶν, ψάλλοντάς σοι, Ἀλληλούϊα. 

* * * 

Τὸ ἀναστάσιμον ἀπολυτίκιον. Ἦχος δ´. 
(ψάλλεται ὑπὸ τῶν ἱερέων, ἐὰν τελεῖται συλλείτουργον) 

Τὸ φαιδρὸν τῆς ἀναστάσεως κήρυγμα, ἐκ τοῦ 

Ἀγγέλου μαθοῦσαι αἱ τοῦ Κυρίου μαθήτριαι, 

καὶ τὴν προγονικὴν ἀπόφασιν ἀπορρίψασαι, 

τοῖς Ἀποστόλοις καυχώμεναι ἔλεγον· Ἐσκύ-

λευται ὁ θάνατος, ἠγέρθη Χριστὸς ὁ Θεός, 

δωρούμενος τῷ κόσμῳ τὸ μέγα ἔλεος. 

Εἶτα τὸ ἀπολυτίκιον τοῦ Ἁγίου τοῦ Ναοῦ. 

Κοντάκιον τῆς Θεοτόκου. Ἦχος β´. 
(ψάλλεται ὑπὸ τῶν ἱερέων, ἐὰν τελεῖται συλλείτουργον) 

Προστασία * τῶν Χριστιανῶν ἀκαταίσχυντε, * 

μεσιτεία * πρὸς τὸν ποιητὴν ἀμετάθετε, * μὴ 

παρίδῃς * ἁμαρτωλῶν δεήσεων φωνάς, * ἀλ-

λὰ πρόφθασον ὡς ἀγαθὴ * εἰς τὴν βοήθειαν 

ἡμῶν, * τῶν πιστῶς κραυγαζόντων σοι· * Τά-

χυνον εἰς πρεσβείαν * καὶ σπεῦσον εἰς ἱκεσί-

αν, * ἡ προστατεύουσα ἀεί, * Θεοτόκε, τῶν τι-

μώντων σε. 

* * * 

ΤΡΙΣΑΓΙΟΣ ΥΜΝΟΣ 

* * * 

ΑΠΟΣΤΟΛΟΣ 

Κυριακῆς ΚΑ´ ἑβδομάδος ἐπιστολῶν. 

Προκείμενον καὶ Ἀλληλούϊα τοῦ ἤχου. 

Προκείμενον. Ἦχος δ´. (Ψαλμὸς ργ´). 

Ὡς ἐμεγαλύνθη τὰ ἔργα σου, Κύριε· πάντα ἐν 

σοφίᾳ ἐποίησας. 

Στίχ. Εὐλόγει, ἡ ψυχή μου, τὸν Κύριον· Κύριε 

ὁ Θεός μου, ἐμεγαλύνθης σφόδρα. 

Πρὸς Γαλάτας Ἐπιστολῆς Παύλου τὸ Ἀνά-

γνωσμα. 

(β´ 16-20). 

Ἀδελφοί, εἰδότες ὅτι οὐ δικαιοῦται ἄνθρωπος 

ἐξ ἔργων νόμου ἐὰν μὴ διὰ πίστεως Ἰησοῦ 

Χριστοῦ, καὶ ἡμεῖς εἰς Χριστὸν Ἰησοῦν ἐπι-

στεύσαμεν, ἵνα δικαιωθῶμεν ἐκ πίστεως Χρι-

στοῦ καὶ οὐκ ἐξ ἔργων νόμου, διότι οὐ δικαιω-

θήσεται ἐξ ἔργων νόμου πᾶσα σάρξ. Εἰ δὲ ζη-

τοῦντες δικαιωθῆναι ἐν Χριστῷ εὑρέθημεν 

καὶ αὐτοὶ ἁμαρτωλοί, ἄρα Χριστὸς ἁμαρτίας 

διάκονος; Μὴ γένοιτο. Εἰ γὰρ ἃ κατέλυσα 

ταῦτα πάλιν οἰκοδομῶ, παραβάτην ἐμαυτὸν 

συνίστημι. Ἐγὼ γὰρ διὰ νόμου νόμῳ ἀπέθα-

νον, ἵνα Θεῷ ζήσω. Χριστῷ συνεσταύρωμαι· 

ζῶ δὲ οὐκέτι ἐγώ, ζῇ δὲ ἐν ἐμοὶ Χριστός· ὃ δὲ 

νῦν ζῶ ἐν σαρκί, ἐν πίστει ζῶ τῇ τοῦ υἱοῦ τοῦ 

Θεοῦ τοῦ ἀγαπήσαντός με καὶ παραδόντος ἑ-

αυτὸν ὑπὲρ ἐμοῦ. 

Ἀλληλούϊα (γ´). Ἦχος δ´. (Ψαλμὸς μδ´). 

Στίχ. Ἔντεινε καὶ κατευοδοῦ καὶ βασίλευε ἕ-

νεκεν ἀληθείας καὶ πρᾳότητος καὶ δικαιοσύ-

νης. 

Ἠγάπησας δικαιοσύνην καὶ ἐμίσησας ἀνομί-

αν· διὰ τοῦτο ἔχρισέ σε ὁ Θεός, ὁ Θεός σου ἔ-

λαιον ἀγαλλιάσεως παρὰ τοὺς μετόχους σου. 

ΕΥΑΓΓΕΛΙΟΝ 

Κυριακῆς Ζ´ Λουκᾶ. 

Ἐκ τοῦ κατὰ Λουκᾶν (η´ 41-56). 

Τῷ καιρῷ ἐκείνῳ, ἄνθρωπός τις προσῆλθε τῷ 

Ἰησοῦ, ᾧ ὄνομα Ἰάειρος, καὶ αὐτὸς ἄρχων τῆς 

συναγωγῆς ὑπῆρχε· καὶ πεσὼν παρὰ τοὺς πό-

δας τοῦ Ἰησοῦ παρεκάλει αὐτὸν εἰσελθεῖν εἰς 

τὸν οἶκον αὐτοῦ, ὅτι θυγάτηρ μονογενὴς ἦν 

αὐτῷ ὡς ἐτῶν δώδεκα καὶ αὕτη ἀπέθνῃσκεν. 

Ἐν δὲ τῷ ὑπάγειν αὐτὸν οἱ ὄχλοι συνέπνιγον 

αὐτόν. Καὶ γυνὴ οὖσα ἐν ῥύσει αἵματος ἀπὸ 

ἐτῶν δώδεκα, ἥτις ἰατροῖς προσαναλώσασα 

ὅλον τὸν βίον οὐκ ἴσχυσεν ὑπ᾿ οὐδενὸς θερα-

πευθῆναι, προσελθοῦσα ὄπισθεν ἥψατο τοῦ 

κρασπέδου τοῦ ἱματίου αὐτοῦ, καὶ παραχρῆ-

μα ἔστη ἡ ῥύσις τοῦ αἵματος αὐτῆς. Καὶ εἶπεν 

ὁ Ἰησοῦς· Τίς ὁ ἁψάμενός μου; ἀρνουμένων 

δὲ πάντων εἶπεν ὁ Πέτρος καὶ οἱ σὺν αὐτῷ· Ἐ-

πιστάτα, οἱ ὄχλοι συνέχουσί σε καὶ ἀποθλί-

βουσι καὶ λέγεις τίς ὁ ἁψάμενός μου; Ὁ δὲ Ἰη-

σοῦς εἶπεν· Ἥψατό μού τις· ἐγὼ γὰρ ἔγνων 

δύναμιν ἐξελθοῦσαν ἀπ᾿ ἐμοῦ. Ἰδοῦσα δὲ ἡ 

γυνὴ ὅτι οὐκ ἔλαθε, τρέμουσα ἦλθε καὶ προ-

σπεσοῦσα αὐτῷ δι᾿ ἣν αἰτίαν ἥψατο αὐτοῦ ἀ-

πήγγειλεν αὐτῷ ἐνώπιον παντὸς τοῦ λαοῦ, 

καὶ ὡς ἰάθη παραχρῆμα. Ὁ δὲ εἶπεν αὐτῇ· 

Θάρσει, θύγατερ, ἡ πίστις σου σέσωκέ σε· πο-

ρεύου εἰς εἰρήνην. Ἔτι αὐτοῦ λαλοῦντος ἔρχε-

ταί τις παρὰ τοῦ ἀρχισυναγώγου λέγων αὐτῷ 

ὅτι Τέθνηκεν ἡ θυγάτηρ σου· μὴ σκύλλε τὸν 

διδάσκαλον. Ὁ δὲ Ἰησοῦς ἀκούσας ἀπεκρίθη 

αὐτῷ λέγων· Μὴ φοβοῦ· μόνον πίστευε, καὶ 

σωθήσεται. Ἐλθὼν δὲ εἰς τὴν οἰκίαν οὐκ ἀφῆ-

κεν εἰσελθεῖν οὐδένα εἰ μὴ Πέτρον καὶ Ἰωάν-

νην καὶ Ἰάκωβον καὶ τὸν πατέρα τῆς παιδὸς 

καὶ τὴν μητέρα. Ἔκλαιον δὲ πάντες καὶ ἐκό-

πτοντο αὐτήν. Ὁ δὲ εἶπε· Μὴ κλαίετε· οὐκ ἀ-

πέθανεν, ἀλλὰ καθεύδει. Καὶ κατεγέλων αὐ-

τοῦ, εἰδότες ὅτι ἀπέθανεν. Αὐτὸς δὲ ἐκβαλὼν 

ἔξω πάντας καὶ κρατήσας τῆς χειρὸς αὐτῆς ἐ-

φώνησε λέγων· Ἡ παῖς, ἐγείρου. Καὶ ἐπέστρε-

ψε τὸ πνεῦμα αὐτῆς, καὶ ἀνέστη παραχρῆμα, 

καὶ διέταξεν αὐτῇ δοθῆναι φαγεῖν. Καὶ ἐξέ-

στησαν οἱ γονεῖς αὐτῆς· ὁ δὲ παρήγγειλεν αὐ-

τοῖς μηδενὶ εἰπεῖν τὸ γεγονός. 

Δόξα σοι, Κύριε, δόξα σοι. 

Καὶ γίνεται τὸ κήρυγμα τοῦ θείου λόγου. 

* * * 

Καὶ καθεξῆς ἡ Θεία Λειτουργία  

τοῦ Ἱεροῦ Χρυσοστόμου. 

* * * 

Εἰς τό· Ἐξαιρέτως τῆς Παναγίας… 

Ἄξιόν ἐστιν ὡς ἀληθῶς * μακαρίζειν σε τὴν 

Θεοτόκον, * τὴν ἀειμακάριστον καὶ παναμώ-

μητον * καὶ μητέρα τοῦ Θεοῦ ἡμῶν. * Τὴν τι-

μιωτέραν τῶν Χερουβὶμ * καὶ ἐνδοξοτέραν * 

ἀσυγκρίτως τῶν Σεραφίμ, * τὴν ἀδιαφθόρως * 

Θεὸν Λόγον τεκοῦσαν, * τὴν ὄντως Θεοτόκον, 

* σὲ μεγαλύνομεν. 

* * * 

Κοινωνικόν. 

Αἰνεῖτε τὸν Κύριον ἐκ τῶν οὐρανῶν. Ἀλλη-

λούϊα. 

Μετὰ τὴν μετάδοσιν. Ἦχος β´. 

Εἴδομεν τὸ φῶς τὸ ἀληθινόν, * ἐλάβομεν 

Πνεῦμα ἐπουράνιον, * εὕρομεν πίστιν ἀληθῆ, 

* ἀδιαίρετον Τριάδα προσκυνοῦντες· * αὕτη 

γὰρ ἡμᾶς ἔσωσεν. 

Εἰς τό· Πάντοτε, νῦν καὶ ἀεί… 

Ἦχος β´. 

Πληρωθήτω τὸ στόμα ἡμῶν * αἰνέσεώς σου, 

Κύριε, * ὅπως ἀνυμνήσωμεν τὴν δόξαν σου, * 

ὅτι ἠξίωσας ἡμᾶς * τῶν ἁγίων σου μετασχεῖν 

μυστηρίων· * τήρησον ἡμᾶς ἐν τῷ σῷ ἁγια-

σμῷ, * ὅλην τὴν ἡμέραν * μελετῶντας τὴν δι-

καιοσύνην σου. * Ἀλληλούϊα, ἀλληλούϊα, ἀλ-

ληλούϊα. 

Μετὰ τὴν ὀπισθάμβωνον εὐχήν. Ἦχος β´. 

Εἴη τὸ ὄνομα Κυρίου εὐλογημένον * ἀπὸ τοῦ 

νῦν καὶ ἕως τοῦ αἰῶνος. (ἐκ γ´) 

Ἀπόλυσις· Ὁ ἀναστὰς ἐκ νεκρῶν... 

Δι᾿ εὐχῶν... Ἀμήν. 

* * * * * 

ΣΥΜΠΛΗΡΩΜΑ 

ᾨδαὶ δ´-θ´ τῶν κανόνων. 

ᾨδὴ δ´. Ὁ ἀναστάσιμος. Ἦχος δ´. Ὁ εἱρμός. 

Ἐπαρθέντά σε ἰδοῦσα ἡ Ἐκκλησία, ἐπὶ Σταυ-

ροῦ τὸν Ἥλιον, τῆς δικαιοσύνης, ἔστη ἐν τῇ 

τάξει αὐτῆς, εἰκότως κραυγάζουσα· Δόξα τῇ 

δυνάμει σου Κύριε. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Ἀνελήλυθας τὰ πάθη μου θεραπεύσων, ἐπὶ 

Σταυροῦ τῷ πάθει τῆς ἀχράντου σαρκός σου, 

ἣν ἑκὼν ἐφόρεσας· διό σοι κραυγάζομεν· Δό-

ξα τῇ δυνάμει σου Κύριε. 

Στίχ. Δόξα τῇ ἁγίᾳ ἀναστάσει σου, Κύριε. 

Ἀναμαρτήτου ὁ θάνατος γεγευμένος, ζωο-

ποιοῦ τε σώματος τοῦ σοῦ ἐπαξίως, Δέσποτα 

νενέκρωται· ἡμεῖς δὲ βοῶμέν σοι· Δόξα τῇ δυ-

νάμει σου Κύριε. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Ἀπειρογάμως ἐκύησας ὦ Παρθένε, καὶ μετὰ 

τόκον ὤφθης παρθενεύουσα πάλιν· ὅθεν ἀσι-

γήτοις φωναῖς, τὸ Χαῖρέ σοι Δέσποινα, πίστει 

ἀδιστάκτῳ κραυγάζομεν. 

Τῆς Ἁγίας. ᾨδὴ δ´.  

Ἦχος πλ. δ´. Εἰσακήκοα, Κύριε. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Σὲ ζυγὸν ἐλαφρότατον, Μάρτυς τὴν βαστά-

σασαν ἐκ νεότητος, σιδηροῦν κλοιὸν βαστά-

ζειν σε, οἱ παρανομοῦντες κατεδίκασαν. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Σταλαγμοὶ τῶν αἱμάτων σου, τῆς πολυθεΐας 

ἔσβεσαν ἄνθρακας· ὁ πυρσὸς δὲ τῶν θαυμά-

των σου, τῶν παθῶν τὴν ὕλην ἀπετέφρωσεν. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Οὐκ ἐγύμνωσε χάριτος, σῶμά σου γυμνώσας 

ὁ πονηρότατος, ὑφαντὸν δὲ μᾶλλον ἄνωθεν, 

ἀῤῥαγῆ χιτῶνα προεξένει σοι. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὑπὲρ γῆν αἰρομένης σου, πῦρ ἐπὶ τὰ στέρνα 

Μάρτυς ἐφήπτετο, ὑπεξάπτον σου τὸν ἔρωτα, 

τὸν πρὸς τὸν Δεσπότην καλλιπάρθενε. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Μετὰ τόκον διέμεινας, ἄφθορος Παρθένε ὡς 

πρὸ γεννήσεως· νέον βρέφος γὰρ ἐκύησας, 

τὸν πρὸ τῶν αἰώνων γνωριζόμενον. 

Τοῦ Ὁσίου. ᾨδὴ δ´.  

Ἦχος πλ. δ´. Ὁ αὐτὸς Εἱρμός. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ῥείθροις Πάτερ δακρύων σου, ψυχικὰς κηλῖ-

δας ἀπονιψάμενος, θεῖον γέγονας τοῦ Πνεύ-

ματος, καὶ σεπτὸν παμμάκαρ καταγώγιον. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ἀγρυπνίαν παννύχιον, προσευχὴν ἀέναον ἀ-

προσπάθειαν, καὶ ἀγάπην ἀνυπόκριτον, καὶ 

τελείαν πίστιν Πάτερ ἤσκησας. 

Δόξα. 

Ἰατρεύειν νοσήματα, καὶ ἀποδιώκειν Ὅσιε 

πνεύματα, χάριν εἴληφας Ἀβράμιε, ὡς Θεοῦ 

θεράπων ἀληθέστατος. 

Καὶ νῦν. Θεοτοκίον. 

Ῥαθυμίᾳ κρατούμενον, καὶ τῇ ἁμαρτίᾳ με βυ-

θιζόμενον, τῇ πρεσβείᾳ σου διάσωσον, Θεο-

τόκε Μήτηρ ἀειπάρθενε. 

ᾨδὴ ε´. Ὁ ἀναστάσιμος. Ἦχος δ´. Ὁ εἱρμός. 

Σὺ Κύριέ μου φῶς, εἰς τὸν κόσμον ἐλήλυθας· 

Φῶς ἅγιον ἐπιστρέφον, ἐκ ζοφώδους ἀγνοίας, 

τοὺς πίστει ἀνυμνοῦντάς σε. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Σὺ Κύριε πρὸς γῆν, συμπαθῶς κατελήλυθας· 

σὺ ὕψωσας τὴν πεσοῦσαν, τῶν ἀνθρώπων 

οὐσίαν, ἐν ξύλῳ ἀναρτώμενος. 

Στίχ. Δόξα τῇ ἁγίᾳ ἀναστάσει σου, Κύριε. 

Σὺ ᾖράς μου Χριστέ, τῶν πταισμάτων τὸ ἔγ-

κλημα· σὺ ἔλυσας τὰς ὀδύνας, τοῦ θανάτου 

Οἰκτῖρμον, τῇ θείᾳ ἀναστάσει σου. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Σὲ ὅπλον ἀῤῥαγές, κατ᾿ ἐχθρῶν προβαλλό-

μεθα· σὲ ἄγκυραν καὶ ἐλπίδα, τῆς ἡμῶν σω-

τηρίας, Θεόνυμφε κεκτήμεθα. 

Τῆς Ἁγίας. ᾨδὴ ε´.  

Ἦχος πλ. δ´. Ὀρθρίζοντες βοῶμέν σοι. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ἀνάλωτος πυρὶ τῷ ἐνύλῳ ἐδείχθης Μάρτυς· 

πῦρ γάρ σε ἐγκάρδιον, θείας ἀγάπης ἐδρόσι-

ζεν. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ῥαπίσματι τὸ πρόσωπον Μάρτυς ὡραιωθεῖ-

σα, ἐχθρῶν ἀπεῤῥύπωσας, δυσειδεστάτων τὰ 

πρόσωπα. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ταθεῖσα ἐπὶ ξύλου θεόφρον Ἀναστασία, πό-

θῳ τοῦ Νυμφίου σου, τὸ θεῖον πάθος εἰκόνι-

ζες. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Ὑμνοῦμέν σε πανύμνητε Δέσποινα Θεοτόκε, 

Θεὸν ὑπερύμνητον, σαρκὶ ἀσπόρως κυήσα-

σαν. 

Τοῦ Ὁσίου. ᾨδὴ ε´.  

Ἦχος πλ. δ´. Ἵνα τί με ἀπώσω. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ὡς κατάκαρπον κλῆμα, βότρυας ἐξήνθησας 

πάτερ Ἀβράμιε, ἀρετῶν ἐνθέων, κατανύξεως 

οἶνον πηγάζοντας, τῶν παθῶν τὴν μέθην, ἐκ 

τῶν ψυχῶν ἀποσοβοῦντα, καὶ καρδίας πι-

στῶν κατευφραίνοντα. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Πειρασμούς σοι ποικίλους, ὄφις ὁ παμπόνη-

ρος Πάτερ ἐξήγειρεν· ἀλλ᾿ αὐτὸς τῷ ὅπλῳ, 

τοῦ Σταυροῦ θεοφόρε ἐνέκρωσας, καὶ τῆς νί-

κης στέφος, παρὰ Θεοῦ δικαίᾳ ψήφῳ, ἐκομί-

σω θεόφρον Ἀβράμιε. 

Δόξα. 

Ἁγιώτατος οἶκος, Πάτερ Θείου Πνεύματος πί-

στει γενόμενος, ἐδομήσω οἶκον, ἱερὸν καὶ πα-

νίερον σύστημα, ἀνιέρου πλάνης, μεταβαλὼν 

ταῖς νουθεσίαις, τῷ τῶν ὅλων Θεῷ καθιέρω-

σας. 

Καὶ νῦν. Θεοτοκίον. 

Μητροπάρθενε Κόρη, θείῳ φωτιζόμενοι 

Πνεύματι πάναγνε, ἱεροὶ Προφῆται, ἱεραῖς ἐν 

φωναῖς σε προήγγειλαν· ἐξ ἧς Θεὸς Λόγος, ὑ-

πὲρ αἰτίαν τε καὶ λόγον, ἐσαρκώθη δι᾿ οἶκτον 

ἀμέτρητον. 

ᾨδὴ στ´. Ὁ ἀναστάσιμος. Ἦχος δ´. Ὁ εἱρμός. 

Θύσω σοι, μετὰ φωνῆς αἰνέσεως Κύριε, ἡ Ἐκ-

κλησία βοᾷ σοι, ἐκ δαιμόνων λύθρου κεκα-

θαρμένη, τῷ δι᾿ οἶκτον, ἐκ τῆς πλευρᾶς σου 

ῥεύσαντι αἵματι. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Ἀνῆλθες, ἐν Σταυρῷ δυναστείαν ζωσάμενος, 

καὶ συμπλακεὶς τῷ τυράννῳ, ὡς Θεὸς ἐξ ὕ-

ψους κατέῤῥαξας· τὸν Ἀδὰμ δέ, ἀηττήτῳ πα-

λάμῃ ἀνέστησας. 

Στίχ. Δόξα τῇ ἁγίᾳ ἀναστάσει σου, Κύριε. 

Ἀνέστης, ἐξαστράπτων ὡραῖος ἐκ τάφου Χρι-

στέ, καὶ διεσκέδασας πάντας, τοὺς ἐχθροὺς 

τῇ θείᾳ σου δυναστείᾳ, καὶ τὰ πάντα, ὡς Θε-

ὸς εὐφροσύνης ἐπλήρωσας. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Ὦ θαῦμα, τῶν ἁπάντων θαυμάτων καινότε-

ρον! ὅτι Παρθένος ἐν μήτρᾳ, τὸν τὰ σύμπαν-

τα περιέποντα, ἀπειράνδρως, συλλαβοῦσα, 

οὐκ ἐστενοχώρησεν. 

Τῆς Ἁγίας. ᾨδὴ Ϛ´.  

Ἦχος πλ. δ´. Χιτῶνά μοι παράσχου. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Στρεβλούμενον τὸ σῶμα αἰκισμοῖς, ἐδήλου τὸ 

ὄρθιον, σῆς προαιρέσεως, πρὸς Θεὸν Ἀνα-

στασία πανεύφημε. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ἐκρέμασο μετέωρος πληγάς, Μάρτυς ὑποφέ-

ρουσα, ἄπληγον σῴζουσα, τῆς ψυχῆς τὸ εὐγε-

νὲς ἀξιάγαστε. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὑπήνεγκας μαζῶν τὴν ἐκκοπήν, πιστοὺς δια-

τρέφουσα, γάλακτι ἔνδοξε, τῆς μιμήσεως τῆς 

σῆς ἐμφανέστατα. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Φιλάνθρωπον κυήσασα Θεόν, φιλάγαθε Δέ-

σποινα, αὐτὸν ἱκέτευε, τῆς γεέννης τοῦ πυρὸς 

λυτρωθῆναί με. 

Τοῦ Ὁσίου. ᾨδὴ Ϛ´.  

Ἦχος πλ. δ´. Τὴν δέησιν ἐκχεῶ. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Φωστῆρά σε οἱ ἐν σκότει τῆς πλάνης, ἀπλα-

νῶς καθοδηγοῦντα εὑρόντες, πρὸς τὰς ὁδούς, 

τῆς ζωῆς θεοφόρε, τῆς ἀγνωσίας τὸ σκότος ἀ-

πέλιπον, γενόμενοι φωτοειδεῖς, διὰ πίστεως 

θείας Ἀβράμιε. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ἀγρύπνως ἐξευμενίσας τὸ Θεῖον, ἐπιπέμψαι 

φωτισμὸν σωτηρίας, τοῖς ἐν νυκτί, τῆς εἰδω-

λομανίας, κατασχεθεῖσι θεόφρον Ἀβράμιε, ἀ-

νέδειξας πάντας υἱούς, καὶ φωτὸς καὶ ἡμέρας 

ἐν χάριτι. 

Δόξα. 

Ἡσύχως σου τὴν ζωὴν ἐκτελέσας, τὰς ἐν βίῳ 

τρικυμίας παμμάκαρ, τῇ πρὸς Θεόν, πεποιθή-

σει παρῆλθες, καὶ γαληνοὺς πρὸς λιμένας 

κατήντησας, Ἀβράμιε τῆς οὐρανῶν, βασιλεί-

ας καὶ θείας λαμπρότητος. 

Καὶ νῦν. Θεοτοκίον. 

Βαρούμενον νυσταγμῷ ῥᾳθυμίας, διανάστη-

σον τῇ σῇ μεσιτείᾳ, Μῆτερ Θεοῦ, καὶ μὴ δῴης 

ὑπνῶσαι, τῆς ἁμαρτίας Παρθένε εἰς θάνατον· 

προστάτιν γὰρ καὶ ὁδηγόν, τῆς ἐμῆς σε ζωῆς 

ἐπιγράφομαι. 

ᾨδὴ ζ´. Ὁ ἀναστάσιμος. Ἦχος δ´. Ὁ εἱρμός. 

Ἐν τῇ καμίνῳ, Ἀβραμιαῖοι παῖδες τῇ περσικῇ, 

πόθῳ εὐσεβείας μᾶλλον, ἢ τῇ φλογί, πυρπο-

λούμενοι ἐκραύγαζον· Εὐλογημένος εἶ, ἐν τῷ 

ναῷ τῆς δόξης σου Κύριε. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Πρὸς ἀφθαρσίαν, ἡ ἀνθρωπότης ἀνακέκλη-

ται, θείῳ λουσαμένη αἵματι τοῦ Χριστοῦ, εὐ-

χαρίστως ἀναμέλπουσα· Εὐλογημένος εἶ, ἐν 

τῷ ναῷ τῆς δόξης σου Κύριε. 

Στίχ. Δόξα τῇ ἁγίᾳ ἀναστάσει σου, Κύριε. 

Ὡς ζωηφόρος, ὡς Παραδείσου ὡραιότερος, 

ὄντως καὶ παστάδος πάσης βασιλικῆς, ἀναδέ-

δεικται λαμπρότερος, Χριστὲ ὁ τάφος σου, ἡ 

πηγὴ τῆς ἡμῶν ἀναστάσεως. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Τὸ τοῦ Ὑψίστου, ἡγιασμένον θεῖον σκήνωμα 

Χαῖρε· διὰ σοῦ γὰρ δέδοται ἡ χαρά, Θεοτόκε 

τοῖς κραυγάζουσιν· Εὐλογημένη σὺ ἐν γυναι-

ξίν, ὑπάρχεις πανάμωμε Δέσποινα. 

Τῆς Ἁγίας. ᾨδὴ ζ´.  

Ἦχος πλ. δ´. Παῖδες Ἑβραίων. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ἦχος φωνῆς ἑορταζόντων, ἔνθα πέφυκε χο-

ρεύεις Ἀθλοφόρε, σὺν παρθένων χοροῖς, τῷ 

Κτίστῃ μελῳδοῦσα· Εὐλογητὸς εἶ Κύριε, ὁ Θε-

ὸς εἰς τοὺς αἰῶνας. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Μέλη συνθλώμενα ὁρῶσα, καὶ ὀνύχων σπα-

ραγμὸν προσκαρτεροῦσα, ἀνηνέχθης Χριστῷ, 

θυσία μελῳδοῦσα· Εὐλογητὸς εἶ Κύριε, ὁ Θε-

ὸς εἰς τοὺς αἰῶνας. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὤφθης ὡς ἄμπελος θεόφρον, χεῖρας πόδας 

τε ὡς κλάδους τεμνομένη, καὶ ἡμῖν νοητῶς, 

τὸν οἶνον γεωργοῦσα, καρδίας τὸν εὐφραί-

νοντα, καὶ παθῶν ὠθοῦντα μέθην. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Πῦρ αἰσθητὸν οὐκ ἐπτοήθης, Νεανίας τρεῖς 

τοὺς πάλαι μιμουμένη· θείαν δρόσον καὶ γάρ, 

ἐδέξω μελῳδοῦσα· Εὐλογητὸς εἶ Κύριε, ὁ Θε-

ὸς εἰς τοὺς αἰῶνας. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Ὅλον τὸν ἄνθρωπον φορέσας, ὁ ὑπέρθεος δί-

χα τῆς ἁμαρτίας, ἐκ γαστρός σου Ἁγνή, προ-

ῆλθε σαρκοφόρος· ὃν ἐκδυσώπει πίστει σε, 

τοὺς τιμῶντας διασῶσαι. 

Τοῦ Ὁσίου. ᾨδὴ ζ´.  

Ἦχος πλ. δ´. Ὁ αὐτὸς εἱρμός. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ἵνα τῆς ἄνω βασιλείας, ἐπιτύχῃς καὶ τῆς δό-

ξης τῆς ἀῤῥήτου, πατουμένης σοφέ, καὶ φθει-

ρομένης δόξης, ὡς νουνεχὴς καὶ φρόνιμος, 

κατεφρόνησας ἐμφρόνως. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ὅτε ὁ λύκος ὁ πανοῦργος, τὴν ἀμνάδα σου ἐ-

σπάραξε δολίως, τότε τούτου σοφέ, τὰς μύ-

λας διαθλάσας, οἷα ποιμὴν εἰσήγαγες, μετα-

νοίας ἐν τῇ μάνδρᾳ. 

Δόξα. 

Νόμοις ὑπείκων τοῦ Δεσπότου, τὸ πλανώμε-

νον ἐζήτησας καὶ εὗρες, καὶ τοῖς ὤμοις τοῖς 

σοῖς, ἀράμενος παμμάκαρ, οἷα ποιμὴν εἰσή-

γαγες, μετανοίας ἐν τῇ μάνδρᾳ. 

Καὶ νῦν. Θεοτοκίον. 

Μόνη τὸν ἕνα τῆς Τριάδος, ἀπεγέννησας ἐν 

δύο ταῖς οὐσίαις, ὑποστάσει μιᾷ, ὁρώμενον 

Παρθένε· ᾧ μελῳδοῦμεν Πάναγνε, ἀσιγήτως 

εἰς αἰῶνας. 

ᾨδὴ η´. Ὁ ἀναστάσιμος. Ἦχος δ´. Ὁ εἱρμός. 

Χεῖρας ἐκπετάσας Δανιήλ, λεόντων χάσματα, 

ἐν λάκκῳ ἔφραξε· πυρὸς δὲ δύναμιν ἔσβεσαν, 

ἀρετὴν περιζωσάμενοι, οἱ εὐσεβείας ἐρασταί, 

παῖδες κραυγάζοντες· Εὐλογεῖτε, πάντα τὰ 

ἔργα Κυρίου τὸν Κύριον. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Χεῖρας ἐκπετάσας ἐν Σταυρῷ, τὰ ἔθνη ἅπαν-

τα ἐπισυνήγαγες, καὶ μίαν ἔδειξας Δέσποτα, 

Ἐκκλησίαν ἀνυμνοῦσάν σε, τοῖς ἐπὶ γῆς καὶ 

οὐρανοῦ, συμφώνως ψάλλουσιν· Εὐλογεῖτε, 

πάντα τὰ ἔργα Κυρίου τὸν Κύριον. 

Στίχ. Δόξα τῇ ἁγίᾳ ἀναστάσει σου, Κύριε. 

Λευχείμων ὡράθη γυναιξί, τῷ ἀπροσίτῳ φω-

τὶ τῆς ἀναστάσεως, καταστραπτόμενος Ἄγ-

γελος, Τί τὸν ζῶντα ἐν τῷ τάφῳ βοῶν, ἐπιζη-

τεῖτε ὡς θνητόν; ὄντως ἠγέρθη Χριστός, ᾧ βο-

ῶμεν· Πάντα τὰ ἔργα ὑμνεῖτε τὸν Κύριον. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Σὺ μόνη ἐν πάσαις γενεαῖς, Παρθένε ἄχραν-

τε, Μήτηρ ἐδείχθης Θεοῦ, σὺ τῆς θεότητος γέ-

γονας, ἐνδιαίτημα Πανάμωμε, μὴ φλογισθεῖ-

σα τῷ πυρί, τοῦ ἀπροσίτου φωτός· ὅθεν πάν-

τες σέ, εὐλογοῦμεν Μαρία θεόνυμφε. 

Τῆς Ἁγίας. ᾨδὴ η´.  

Ἦχος πλ. δ´. Ἑπταπλασίως κάμινον. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Νεανικῶς ἠρίστευσας, ἀθλοφόρε πανεύφημε, 

καὶ κατὰ τῆς πλάνης, ἀνεστήσω τρόπαια· χει-

ρῶν στερουμένη γάρ, καὶ τῶν ποδῶν ὑπέφε-

ρες, καὶ τομῆς μαστῶν, καὶ ἐκριζώσεως Μάρ-

τυς, ἠνέσχου τῶν ὀδόντων, ἐν χαρᾷ μελῳδοῦ-

σα· Λαὸς ὑπερυψοῦτε, Χριστὸν εἰς τοὺς αἰῶ-

νας. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὁλολαμπὴς ὡς ἥλιος, παρθενίας λαμπρότη-

σι, καὶ τῆς μαρτυρίας, καλλοναῖς ἐξήστρα-

ψας, καὶ κόσμον ἐφώτισας, ταῖς φωτοβόλοις 

λάμψεσι, σοῦ Ἀναστασία, τῆς πολλῆς καρτε-

ρίας, προθύμως ἐκβοῶσα· Ἱερεῖς εὐλογεῖτε, 

λαὸς ὑπερυψοῦτε, Χριστὸν εἰς τοὺς αἰῶνας. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὑλομανοῦσαν πάθεσι, τὴν ψυχήν μου Θεό-

νυμφε, καὶ ἀμαυρουμένην, προσβολαῖς τοῦ ὄ-

φεως, ταῖς σαῖς παρακλήσεσιν, ἐκ τῶν δεινῶν 

καθάρισον· καὶ φωτιστικῇ, ἐπισκιάσει σου 

Μάρτυς, καταύγασον βοῶντα· Ἱερεῖς ἀνυ-

μνεῖτε, λαὸς ὑπερυψοῦτε, Χριστὸν εἰς τοὺς αἰ-

ῶνας. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Σὲ τὴν ἁγνὴν καὶ ἄμωμον, ἡ Παρθένος ποθή-

σασα, ἄμωμον καὶ σῶμα, καὶ ψυχὴν ἐτήρησε, 

παθῶν ὑπεκκαύματα, ὑπομονῇ τεφρώσασα, 

πεῖράν τε πολλῶν ὑπενεγκοῦσα βασάνων· 

καὶ νῦν ἐπουρανίοις, ἐν θαλάμοις χορεύει, 

σὺν σοὶ εὐφραινομένη, εἰς πάντας τοὺς αἰῶ-

νας. 

Τοῦ Ὁσίου. ᾨδὴ η´.  

Ἦχος πλ. δ´. Νικηταὶ τυράννου. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ἀπωλείας βόθρῳ, τὴν ἁγνὴν συνώθησε περι-

στεράν σου, ὁ κακοῦργος ὄφις· ἀλλ᾿ αὐτὴν ἀ-

νήγαγες Πάτερ πανσόφως· Εὐλογεῖτε μέλ-

πων, τὰ ἔργα τὸν Κύριον. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Καὶ ἐν βίῳ πάτερ, περιὼν Ἀβράμιε καὶ μετὰ 

τέλος, ἰατρὸς νοσούντων, ἀνεδείχθης Πνεύ-

ματος χάριτι θείᾳ· Εὐλογεῖτε μέλπων, τὰ ἔρ-

γα τὸν Κύριον. 

Στίχ. Εὐλογοῦμεν Πατέρα, Υἱὸν  

καὶ Ἅγιον Πνεῦμα, τὸν Κύριον·  

ὑμνοῦμεν καὶ ὑπερυψοῦμεν  

αὐτὸν εἰς τοὺς αἰῶνας. 

Ἀκακίᾳ πάτερ, ἐν δικαιοσύνῃ τε καὶ σωφρο-

σύνῃ, πίστει διαλάμψας, τοῖς Ἀγγέλοις Ὅσιε 

συνηριθμήθης· Εὐλογεῖτε μέλπων, τὰ ἔργα 

τὸν Κύριον. 

Καὶ νῦν. Θεοτοκίον. 

Ῥείθρου ζῶντος ὤφθης, πανάγιον σκήνωμα 

ἐξ οὗ πιόντες, οἱ θανατωθέντες, τὴν ζωὴν 

κληρούμεθα ἀναβοῶντες· Εὐλογεῖτε πάντα, 

τὰ ἔργα τὸν Κύριον. 

ᾨδὴ θ´. Ὁ ἀναστάσιμος. Ἦχος δ´. Ὁ εἱρμός. 

Λίθος ἀχειρότμητος ὄρους, ἐξ ἀλαξεύτου σου 

Παρθένε, ἀκρογωνιαῖος ἐτμήθη, Χριστὸς συ-

νάψας τὰς διεστώσας φύσεις· διὸ ἐπαγαλλό-

μενοι σὲ Θεοτόκε μεγαλύνομεν. 

Τροπάρια. 

Στίχ. Δόξα τῇ ἁγίᾳ ἀναστάσει σου, Κύριε. 

Ὅλον με ἀνείληφας ὅλος, ἐν συναφείᾳ ἀσυγ-

χύτῳ, ὅλῳ μοι διδοὺς ὁ Θεός μου, τὴν σωτηρί-

αν διὰ τοῦ πάθους σου· ὃ ἐν Σταυρῷ ὑπέμει-

νας, σωματικῶς δι᾿ εὐσπλαγχνίαν πολλήν. 

Στίχ. Δόξα τῇ ἁγίᾳ ἀναστάσει σου, Κύριε. 

Οἱ σοὶ Μαθηταὶ καθορῶντες, ἀνεῳγμένον 

σου τὸν τάφον, καὶ τὰς θεοφόρους σινδόνας, 

κεκενωμένας τῇ ἀναστάσει σου, σὺν τῷ Ἀγ-

γέλῳ ἔλεγον· Ὄντως ἐγήγερται ὁ Κύριος! 

Τριαδικόν. 

Στίχ. Ἁγία Τριάς, ὁ Θεός, ἐλέησον καὶ σῶσον 

ἡμᾶς. 

Μονάδα μὲν θείας οὐσίας, ἀλλ᾿ ὑποστάσεων 

Τριάδα, πάντες οἱ πιστοὶ προσκυνοῦντες, ἐν 

ἀσυγχύτοις ταῖς ὑποστάσεσιν, ἰσοσθενῆ ὁμό-

τιμον, ἣν εὐσεβοῦντες μεγαλύνομεν. 

Τῆς Ἁγίας. ᾨδὴ θ´.  

Ἦχος πλ. δ´. Ἐξέστη ἐπὶ τούτῳ. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ἰκρίῳ ἀνηρτήθης Λόγου Θεοῦ, εἰκονίζουσα 

πάθος σωτήριον, καὶ ἐκκοπήν, ἤνεγκας χει-

ρῶν σου καὶ τῶν ποδῶν, ὀδόντων τὴν ἐκρίζω-

σιν, γλώσσης τὴν ἀφαίρεσιν καὶ μαστῶν, ἁ-

γνὴ Ἀναστασία, μοναζουσῶν τὸ κλέος, καὶ 

τῶν Μαρτύρων ἐγκαλλώπισμα. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ὡς νύμφη ὡραΐσθης καλλοποιῷ, ἁρμοσθεῖσα 

Νυμφίῳ παθήμασι, καλλοποιοῖς, ἔνδον τε 

θαλάμων φωτοειδῶν, ὡς ἐκλεκτὴ ἐσκήνω-

σας, φέρουσα λαμπάδα παρθενικήν· καὶ νῦν 

συμβασιλεύεις, τῷ ζῶντι εἰς αἰῶνας, Ἀναστα-

σία διαλάμπουσα. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Σταλάζουσιν οἱ πόνοι σου γλυκασμόν, ἁμαρ-

τίας πικρίαν ἐξαίροντες· ἡ δὲ σορός, βρύει ἰα-

μάτων τοὺς ποταμούς, καὶ κατακλύζει πάν-

τοτε, πάθη καὶ νοσήματα χαλεπά, εἰς δόξαν 

τοῦ Σωτῆρος, σεμνὴ Ἀναστασία, τοῦ ἐπαξίως 

σε δοξάσαντος. 

Στίχ. Ἁγία τοῦ Θεοῦ, πρέσβευε ὑπὲρ ἡμῶν. 

Ἠρίστευσαν γυναῖκες τῷ σῷ Σταυρῷ, κρα-

τυνθεῖσαι Χριστὲ παντοδύναμε, καὶ τοῦ ἐ-

χθροῦ, κάραν πολυμήχανον ἀνδρικῶς, Λόγε 

Θεοῦ συνέθλασαν, καὶ τοῦ Παραδείσου χαρ-

μονικῶς, τὴν οἴκησιν λαχοῦσαι, θεώσεως με-

τέσχον, ἐπιτηδείως ἀνυμνοῦσαί σε. 

Θεοτοκίον. 

Στίχ. Ὑπεραγία Θεοτόκε, σῶσον ἡμᾶς. 

Φορέσαντά σε σάρκα ἐκ γυναικός, ὡς ἐπέγνω 

ἡ Μάρτυς σου Κύριε, παρθενικαῖς, κατηγλαϊ-

σμένη μαρμαρυγαῖς, καὶ μαρτυρίου αἵματι, 

περιηνθισμένη σοι τῷ Χριστῷ, ὀπίσω τῆς Μη-

τρός σου, ἐνδόξως προσηνέχθη, ὡς βασιλεύ-

οντι τῆς κτίσεως. 

Τοῦ Ὁσίου. ᾨδὴ θ´.  

Ἦχος πλ. δ´. Κυρίως Θεοτόκον. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ἰδεῖν κατηξιώθης, Πάτερ θεοφόρε, τὰ δι᾿ ἐλ-

πίδος σοι πάλαι ποθούμενα, ἃ ὀφθαλμὸς οὐ 

κατεῖδε, καὶ οὖς οὐκ ἤκουσεν. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Ὡραῖος ἀπεφάνθης, θείαις ἀγλαΐαις, τῶν ἀ-

ρετῶν διαλάμπων Ἀβράμιε, καὶ τῷ τῶν ὅλων 

Δεσπότῃ, χαίρων παρίστασαι. 

Στίχ. Ἅγιε τοῦ Θεοῦ, πρέσβευε ὑπὲρ ἡμῶν. 

Συνήφθης ταῖς χορείαις, πάντων τῶν Ὁσίων, 

καὶ σὺν αὐτοῖς τῆς θεώσεως Ὅσιε, ἐπιτυχὼν 

ἱκετεύεις, εἰς τὸ σωθῆναι ἡμᾶς. 

Δόξα. 

Ἡμέραν εὐφροσύνης, ἄγει χαρμοσύνως, τῆς 

ἱερᾶς σου ὦ Πάτερ κοιμήσεως, ἡ Ἐκκλησία, 

τιμῶσα τὴν πολιτείαν σου. 

Καὶ νῦν. Θεοτοκίον. 

Φιλάγαθε Παρθένε, τὴν κεκακωμένην, τῇ ἁ-

μαρτίᾳ ψυχήν μου ἀγάθυνον, καὶ ἀγαθῶν αἰ-

ωνίων, μέτοχον ποίησον. 

* * * * * 

 


